
КЕРЕШ.

Дөньяда нинди генә халыкны алма, һәрберсенең җырлары, әкиятләре белән беррәттән мәкальләре дә яши. Гасырлар дәвамында мәкальләр халык тәҗрибәсен үз эченә туплаган хәзинә буларак һәр халыкның хәтерендә сакланып килә. Безнең халыкта да шундый ук хәл: татар кешесе  сөйләшкәндә яки берәр кешенең эшенә бәя биргәндә үзенең фикерен логик яктан куәтләр өчен урынлы гына бер мәкаль әйтеп куя. 

Татар халкының мәкальләрен  өйрәнгән, туплаган һәм китап итеп чыгарган күренекле галим Нәкый Исәнбәт мәкальгә түбәндәге билгеләмә бирә: «Сөйләшкәндә сүзгә ямь һәм куәт бирү өчен, көнкүрештә күп сыналган дәлил яки шигъри бер мисал урынында әйтеп йөртелә торган, кыска, ләкин гомуми бер тирән мәгънәне эченә алган төгәл җөмләле халык хикмәте әсәрләре мәкаль дип әйтелә.»1 Әдәбият белеме сүзлегендә исә, «мәкальләр – гасырлар дәвамында халык тарафыннан телдән иҗат ителгән ядкарьләр. Алар аерым талантлар тарафыннан иҗат ителсәләр дә, телдән-телгә, буыннан-буынга күчеп яшәү дәверендә төрле үзгәрешләргә, эшкәртүләргә дучар булганнар һәм күмәк иҗат җимеше булып әверелгәннәр», дип бирелә.2
Ф.И.Урманче мәкальләр турында болай ди: «Мәкальләр халык иҗаты әсәрләре дип саналса да, кайчандыр аларның һәркайсы, һәрбер конкрет үрнәге аерым кеше тарафыннан тудырылган. Оста, төгәл, әдәби яктан матур әйтелгән тезмә буларак, әнә шундый конкрет бер тәгъбир халык  теленә кереп китә һәм шунда тагын да матурая, камилләшә, чарлана һәм гыйбрәтле сүз формасын ала.» 3
Татар халкының күренекле галиме Х.Ш.Мәхмүтов мәкальләргә карата «тирән һәм үткен фикерне җыйнак итеп, образлы формада әйтеп бирү сыйфаты хас. Шуңа күрә дә мондый әсәрләрне хикмәт энҗеләре, алтын бөртекләр, фикер җәүһәрләре кебек шигъри исемнәр белән атап йөртәләр. Фәнни әдәбиятта тагын грек теленнән алынган паремия атамасы да кулланыла (төп мәгънәсе шулай ук «гыйбрәтле, хикмәтле сүзләр») дигәнне аңлата»1, дип әйтә. 

Рус теленең аңлатмалы сүзлегендә мәкальгә түбәндәге билгеләмә бирелә: «Мәкаль – сөйләмдә һәм көндәлек кулланышта тотрыклы, кыска, кагыйдә буларак ритмик яктан оешкан, үз эченә күпгасырлык халык акылын туплаган, тәмамланган җөмлә формасында килүче дидактик  характердагы химкмәтле сүз.»2 

Рус халык мәкальләрен өйрәнгән, туплаган һәм китап итеп чыгарган күренекле галим В.И.Даль мәкальләр турында: «Читләтеп, кинаяле итеп әйтелгән һәм халыкчанлык бизәге астында кулланылышка кертелгән фикер йөртү, хөкем һәм үгет-нәсихәт ул.»3 

Күренекле рус фольклорчысы Ю.Г.Круглов: «Мәкальләр – сөйләмдә киң кулланылучы, поэтик, тотрыклы, кыска, еш кына образлы, күпьмәгънәле һәм күчерелмә мәгънәгә ия булган, синтаксик яктан җөмлә формасын алган, гадәттә ритмик оешкан, халыкның социаль-тарихи тәҗрибәсен гомумиләштергән үгет-нәсихәт характерындагы хикмәтле сүзләр»4, дип әйтә.

Мәкальләрне өйрәнүдә ике төрле фикер яши. Беренче мәкальләрне фольклор әсәре итеп карау: «фольклорның халык арасында киң таралган, тел һәм художество ягыннан бик нык эшләнгән гаять тирән эчтәлекле лирик жанрларның берсе», дип әйтә Х.Ярми мәкальләр турында5. А.Г.Яхин фикеренчә мәкаль «тәмамланган иң гади фикер берәмлеге өстенә, образлы фикерләү ысулы да» булып тора1.

Икенчесе, мәкальләрне тел берәмлеге буларак өйрәнү. Татар теленең аңлатмалы сүзлегендә мәкальгә түбәндәге билгеләмә бирелә: «тормыштагы төрле гыйбрәтле күренешләрне гомумиләштереп, тапкыр әйтелгән тәгъбир, фраза»2. Тел галиме Г.Ахунҗанов билгеләвенчә, «мәкаль – тел берәмлеге: гомумиләштерелгән дидактик мәгънәле һәм образлы җөмлә буларак, ул сөйләмне сәнгатьләп, аны куәтләү, аның тәэсирлелеген арттыру өчен кулланыла»3. 

Бу хезмәттән соң фольклор әсәрләрен лингвистик яктан өйрәнүләр бераз пассивлашып торса да, 2000 елдан соң бу  өлкәдә фәнни тикшеренүләр арта төште. Моңа Г.Ә.Нәбиуллинаның [40, 26 с.] һәм Э.Н.Федорованың [66, 252 б.] татар халык мәкальләре телен анализлауга багышланган кандидатлык диссертацияләре дәлил булып тора. 

Рус мәкальләрен лингвистик, филологик, фольклор һәм тарихи яктан тикшереп, аларның чыганак буларак әһәмиятен ачкан хезмәтләр бик күп. В.И.Даль [21, С.5-35], З.К.Тарланов [49, 134 с.], Ю.Г.Круглов [31, С.100-112], В.Я.Пропп [43, 331 с.], В.П.Аникин [1, 285 с.], Т.Г.Бочина [6, 16 с.], [7, 195 с.]  һәм башка галимнәрнең хезмәтләрен шундыйларга мисал итеп китереп була. Рус мәкальләрен өйрәнү хәзерге вакытта да бик актив алып барыла. Шуны да искәртергә кирәк: рус тел белемендә рус халкының мәкальләрен башка халык мәкальләре белән чагыштырып өйрәнү активлаша. Г.З.Дарзаманова [22, 27с.] һәм А.М.Ильясованың [26, С.61-63] хезмәтләре шундыйлардан.

Төрки халыклар да үз халык авыз иҗатының телен өйрәнүгә фәнни яктан якын киләләр. Шул яктан казах паремияләре – Р.Сарсенбаевның [47, 15 с.]; чуаш халык мәкаль һәм әйтемнәре Е.Ю.Ефимовның [24, 19 с.] кандидатлык диссертацияләрендә тикшерелә.

Диплом эшебезнең темасы – Татар халык мәкальләрендә фигыльләрнең лексик-тематик төркемчәләре. Эшнең фәнни яңалыгы – төрки-татар тел белемендә беренче тапкыр фольклор телендәге (башлыча мәкальләрдәге) фигыльләрне лексик-семантик яссылыкта тикшерүдән гыйбарәт. Теманы ачу өчен, без, төрле фәнни хезмәтләргә мөрәҗәгать иттек. Аерым алганда, рус һәм татар фольклорчылары: В.И.Даль [21, С.5-35], В.П.Аникин [1, 285 с.], Т.Г.Бочина [6, 16 с.], [7, 195 с.],  Х.Ярми [72, Б.3-11],  А.Г.Яхин [73, 112 б.], [74, Б.29-34], Н.Исәнбәт [27, Б.4-89],  М.Бакиров [72, 343 .] һәм башкалар шулай ук төрки һәм татар тел белгечләре: Н.К.Дмитриев [23, 607 с.],  Э.Р.Тенишев [57, С.232-293],  Н.З.Гаджиева һәм А.А.Коклянова [14, 322-460], А.А.Юлдашев [70, С.294-321],  [71, С.153-172], С.А.Рзаев [44, 24 с.], Г.К.Кулиев [34, С.7-17], М.Оразов [41, 56 с.], Ф.А.Ганиев [19, 432 с.],  [20, С.73-75], Д.Г.Тумашева [59, С.133-143], [60, 189 с.], [61, 221 б.], һәм башкалар; тикшеренүләргә рус тел белгечләре Л.М.Васильев [8, С.11-14], [9, С.38-310], [10, 72 с.], [11, 184 с.], [12, 176 с.], И.Г.Галенко [18, С. 83-89], О.П.Жданова [25, С. 55-65], Н.И.Шапилов [67, С. 22-27], Р.М.Гайсина [15, С.15-21], [16, 195 с.], Т.А.Кильдибекова [30, 160 с.] һәм башка галимнәр хезмәтләре игътибар үзәгенә алынды, чөнки соңгы гасыр дәвамында татар тел белеменең үсеше рус лексикологиясе белән бәйләнештә бара.

Диплом эшебезнең максаты – татар халык мәкальләрендәге фигыльләрнең лексик-темактик төркемчәләрен тикшерү. Өйрәнү объекты - Нәкый Исәнбәт төзегән өчтомлы «Татар халык мәкальләре» җыентыгы [75, 913 б.], [76, 959 б.], [77, 1013 б.] 

Татар теленең афористик байлыгын үз эченә алган, җәмәгатьчелек тарафыннан уңай бәяләнгән бу хезмәткә 38670 мәкаль тупланган. Шулай ук, билгеле бер тәртип саны астында тәкъдим ителгән мәкаль белән янәшә әлеге паремиянең төрдәшләре дә бирелә. Ә кайбер очракларда теге яки бу мәкальнең билгеле бер өлеше генә башкарак булганда, Н.Исәнбәт «яки», «йәнә» тамгалары белән башка вариантларын да күрсәтеп үтә. Кайбер мәкальләрнең барлыкка килүенә сәбәпче булган хикәясе яки мәзәкчәсе бирелә. Шулай ук кайбер мәкальләрнең башка халыклардагы төрдәшләре дә китерелә. 

Максатка ирешү өчен түбәндәге бурычлар куелды: тикшеренүләр проблемасына караган фәнни әдәбият белән танышу; татар халык мәкальләрендә кулланылган фигыльләрне туплау, системага салу, фигыльләрне төрле яктан анализлау; аларны лексик-тематик яктан төркемләү; һәр төркем эчендә фигыльләрне семантика, ягъни мәгънә төсмерләре ягыннан аеру; һәр тематик төркемдәге фигыльләрнең ясалышын ачыклау; тикшеренүләр буенча нәтиҗәләр ясау.

Диплом эше керештән, төп өлештән, йомгактан, әдәбият һәм чыганак исемлегеннән гыйбарәт.

Төп өлеш ике бүлектән тора. Беренче бүлектә фигыльләрнең семантик төркемчәләрен өйрәнү мәсьәләләре карала. Икенче бүлектә татар халык мәкальләреннән тупланган фигыльләрнең семантик төркемнәре тикшерелә. Йомгакта диплом эшенең нәтиҗәләре китерелә. Фигыльләрнең кулланылыш ешлыгын күрсәткән статистик күрсәткечләр таблица рәвешендә кушымта буларак тәкъдим ителә.

Шуны да искәртеп үтәргә кирәк: мәкальләр Н.Исәнбәтнең «Татар халык мәкальләре» өчтомлык хезмәтендәгечә (тыныш билгеләренең куелышы үзгәртелмичә) китерелә һәм һәр мәкальнең аның томнарда күрсәтелгән тәртип саны язып барыла. 

БЕРЕНЧЕ БЊЛЕК.

Тел белемендә фигыльләрне семантик яктан өйрәнү.

Телнең семантикасын өйрәнү тел белеменең иң актуаль проблемаларының берсе санала. Бу эш бер сүз төркеме эчендә аерым семантик төркемнөрне бүлеп чыгару юлы белән башкарыла. 

Күренекле рус галиме Л.М.Васильев рус телендәге фигыльләрне лексик-семантик яктан классификацияләүдә өч принципны күрсәтә: «1) денотатив (тематик), 2) парадигматик һәм 3) синтагматик. Фигыльләрне денотатив принципка таянып төркемләү иң традицион юл булып тора. Бу принцика нигезләнеп түбәндәге фигыль төркемнәре күптән билгеләнгән һәм тикшерелгән:  хәрәкәт фигыльләре, сөйләм фигыльләре, хис-кичереш фигыльләре, сиземләү фигыльләре, фикерләү фигыльләре, яңгыраш фигыльләре һәм башкалар», дип әйтә1. 

Шулай ук әлеге галим кешенең психик эшчәнлегенә караган фигыльләрне ун лексик-тематик төркемчәгә бүлеп карый: «1) сиземләү фигыльләре; 2) теләкне белдерүче фигыльләр; 3) кабул итү (аңга алу) фигыльләре; 4) игътибарга алу фигыльләре; 5) эмоциональ торыш фигыльләре; 6) эмоциональ мөнәсәбәт фигыльләре; 7) эмоциональ кичереш фигыльләре; 8) уй-фикер фигыльләре; 9) белем фигыльләре; 10) хәтер фигыльләре.»2
Рус теле фигыльләрен тикшерү эшен алып барган галимә Т.А.Кильдибекова барлык фигыльләрне ике зур төркемгә бүлә: «1) эш-гамәл фигыльләре һәм 2) халәт фигыльләре. Эш-гамәл фигыльләре үз эченә конкрет физик, интеллектуаль эш-гамәлләрне белдерүче фигыльләрне һәм катлаулы процессларны аңлатучы фигыльләрне ала. Халәт фигыльләренә исә, физик һәм психик халәт, физиологик процесс, үз-үзеңне тотыш фигыльләрен, яңгыраш, сөйләм фикерләү, психик эшчәнлек һәм мөнәсәбәтне белдерүче фигыльләрне кертеп карый.»1 

Төрки-татар тел белемендә фигыльләрнең семантик (тематик) төркемчәләрен беренчеләрдән булып күренекле тюрколог Н.К.Дмитриев билгели. Ул түбәндәге төркемнәрне аерып чыгара: «сөйләм фигыльләре, фикерләү фигыльләре, хәрәкәт фигыльләре, эш-гамәл фигыльләре».2
М.Оразов казах телендәге фигыльләрне лексик-семантик яктан якын килеп өйрәнә һәм аларны унбер төркемчәгә: «1) эш-гамәл фигыльләре; 2) хәрәкәт фигыльләре; 3) мөнәсәбәт фигыльләре; 4) сиземләү фигыльләре; 5) фикерләү фигыльләре; 6) сөйләм фигыльләре; 7) яңгыраш фигыльләре; 8) хис-тойгы фигыльләре; 9) туу, үсү, үсеш-үзгәрешне аңлатучы фигыльләр; 10) үз-үзеңне тотыш фигыльләре; һәм 11) табигать күренешләренең, ел фасылларының, көннең һәм һава торышының үзгәрүен белдерүче фигыльләргә» аерып карый.3
Г.К.Кулиев төрки телләрнең көньяк-көнбатыш төркеменең фигыльләрен лексик-тематик яктан классификацияләүне түбәндәгечә тәкъдим итә: «1) эш-гамәл фигыльләре; 2) сиземләү фигыльләре; 3) сөйләм фигыльләре; 4) психик халәтне белдерүче фигыльләр; 5) хәрәкәт фигыльләре; 6) фикерләү фигыльләре; 7) халәт фигыльләре; 8) образлы фигельләр; 9) табигать күренешләрен белдерүче фигыльләр». 4
С.А.Рзаев исә, азәрбайҗан теле фигыльләрен сигез төркемгә бүлә: «1) сөйләм фигыльләре; 2) фикерләү фигыльләре; 3) күрү фигыльләре; 4) ишетү фигыльләре; 5) халәт фигыльләре; 6) эшчәнлек фигыльлүре; 7) хәрәкәт фигыльләре; 8)җисемнең пространствода урын алмаштыруын белдерүче фигыльләр.»1 

Г.К.Багиров исә,  азәрбайҗан телендәге фигыльләрнең үсешен лексик-семантик яктан өйрәнеп докторлык диссертациясен яклый.2 М.Г.Усманова башкорт телендәге фигыльләрне функциональ-семантик яктан тикшерә һәм ике зур төркемгә: «1) эш-гамәл фигыльләре яки объектлы фигыльләр; 2) халәт фигыльләре яки субъектлы фигыльләр. Беренче төркем эчендә эш-гамәл фигыльләре, хәрәкәт фигыльләре, сөйләм фигыльләре, яңгыраш фигыльләре һәм танып белү процессын белдерүче фигыльләр карала. Икенче төркемгә төрле процесс, эмоциональ кичереш һәм физиологик халәтне күрсәтүче фигыльләрне» кертә. 3
Күренекле галим Ф.С.Фасеев татар фигыльләрен түбәндәге сигез төркемгә аера: «1) эш-гамәл фигыльләре; 2) хәрәкәт фигыльләре; 3) хәл-тормыш фигыльләре; 4) психологик халәт һәм физиологик эшчәнлекне белдерүче фигыльләр; 5) сиземләү фигыльләре; 6) фикерләү фигыльләре; 7) сөйләм фигыльләре; 8) чакыру-кычкыру фигыльләре.» 4
Татар теле белгече, күренекле галим Ф.Ә. Ганиев фигыльләрне унбер лексик-тематик төркемчәгә бүлә: «1) хәрәкәт (юнәлешен, рәвешен) белдерүче фигыльләр; 2) эш-гамәл (конкрет, абстракт) фигыльләре; 3) процесс (конкрет, абстракт, табигать күренешләре) фигыльләре; 4) халәт (физиологик, психик) фигыльләре; 5)  мөнәсәбәт белдерәче фигыльләр; 6) үз-үзеңне тотыш фигыльәре; 7) яңгыраш (җансыз әйберләр, тереклек (кешедән кала), кеше тавышы) фигыльләре; 8) сөйләм фигыльәре; 9) фикерләү фигыльләре; 10) сиземләү фигыльләре; 11) күренешне охшатып кабатлау аша аңлатучы фигыльләр.»1 

Д.Г.Тумашева исә, фигыльләрне лексик-семантик яктан фигыль ясагыч кушымчаларга нигезләнеп төркемли: «-ла // -лә кушымчасы ярдәмендә ясалган фигыльләрне тугыз төркемгә бүлә: 1) процессның коралын белдерүче фигыльләр; 2) эшнең материалын; 3) эшнең «эчке» объектын; 4) эшнең нәтиҗәсен; 5) эшнең атамасын; 6) урын һәм вакыт мәгънәсен белдерүче фигыльләр; 7)кеше, хайван, кош-корт һәм башка җан ияләренең балаларын атаучы фигыльләр.»2
Моннан тыш «-лан // - лән кушымчасы ярдәмендә ясалган фигыльләрне дүрт төркемгә аера: 1) процессның нәтиҗәсен яки атамасын белдерүче фигыльләр; 2) эш нәтиҗәсендә килеп чыккан билгене атаучы фигыльләр; 3) эшнең предметын; 4) процессның нәрсәгә охшавын белдерүче фигыльләр.»3
Л.Р.Мортазина татар телендә психик эшчәнлекне белдерүче фигыльләрне рус тел белгече Л.М.Васильев классификациясенә [11, 184 с.] таянып тикшерә. Әлеге  галимә психик эшчәнлекне аңлатучы фигыльләрнге ике зур төркемгә бүлеп карый: «1) хис-тойгы белдерүче фигыльләр; 2) интеллектуаль эшчәнлекне билгеләүче фигыльләр.»4 Төрки телләрдәге фигыльләрнең аерым тематик төркемнәре Э.Р.Тенишев (хәрәкәт фигыльәре) [57, С.232-293], А.А.Юлдашев (сиземләү фигыльләре) [70, С.294-321], (яңгыраш һәм күренешне охшатып кабатлау аша аңлатучы фигыльләр) [71, С.153-172], Н.З.Гаджиева һәм А.А.Коклянова (сөйләм фигыльләре) [14, С. 322-460], К.Ш.Хусаинов (яңгыраш фигыльлңре) [57, 228 с.], Б.Ш.Катембаева (яңгыраш һәм күренешне охшатып кабатлау аша белдерүче фигыльләр) [29, 23 с.], Д.Г.Тумашева (хәрәкәт фигыльләре) [59, С. 133-143], Н.К.Дмитриев (сөйләм, фикерләү, эш-гамәл һәм хәрәкәт фигыльләре) [23, 607 с.] кебек галимнәр тарафыннан тикшерелә. 

Хәзерге вакытта татар тел белемендә Р.К.Иштанова тарафыннан фигыльләрне семантик яктан тикшерүгә багышланган кандидатлык диссертациясе якланды. Әлеге галимә фигыльләрне ун лексик-тематик төркемгә бүлеп тикшерә: «1) эш-гамәл фигыльләре; 2) хәрәкәт фигыльләре; 3) халәт фигыльләре; 4) танып белү процессын белдерүче фигыльләр; 5) үз-үзеңне тотыш фигыльләре; 6) процесс фигыльләре; 7) яңгыраш фигыльләре; 8) сөйләм фигыльләре; 9) күренешне охшатып кабатлау аша аңлатучы фигыльләр; 10) мөнәсәбәтне белдерүче фигыльләр.» Шулай ук Р.К.Иштанова югарыда китерелгән фигыль төркемнәре эчендә бик күп вак төркемчәләр аерып чыгара.1 

Шулай итеп, татар телендәге фигыльләрнең лексик-семантик төркемнәре ачыкланган. Р.К.Иштанова хезмәте татар теленең фигыльләрен лексик-семантик аспектта тикшерүгә караган хезмәтләрнең иң яңасы булып тора. Ләкин шуны әйтеп үтәргә кирәк: Р.К.Иштанова үзенең тикшеренүләре өчен материалны төрле сүзлекләрдән, җыр, бәет, публицистик, прозаик һәм шигъри әсәрләрдән туплый. Шуңа күрә, әлеге галимнәр туплаган фигыльләрне төп төркемнәрдән кала, күптөрле төркемчәләргә туплап өйрәнергә мөмкинлек туа. Безнең диплом эшебездә исә, бераз чикләнгәнлек сизелә, чөнки Р.К.Иштанова хезмәтеннән аермалы буларак, татар халык мәкальләреннән генә тупланган материал тикшерелә. Шуңа күрә,  диплом эшебездә татар халык мәкальләреннән тупланган фигыльләр Ф.Ә.Ганиев классификациясенә нигезләнеп тикшереләчәк.

ИКЕНЧЕ БЊЛЕК.

Татар халык мәкальләрендәге фигыльләрнең лексик-семантик төркемнәре.

1.
Хәрәкәт фигыльләре.

Хәрәкәт фигыльәре мәгънә белдерү ягыннан телдә зур урын алып тора.  Алар тормыш-көнкүрештә иң еш кулланыла торган хәрәкәт итү процессын атыйлар. Бу – хәрәкәт фигыльләренең күптөрле мәгънә төсмерләренә бай булуларыннан килә.

Татар телендәге фигыльәр нинди мәгънә төсмерләренә ия булуларына карап хәрәкәтнең үзен дә, юнәлешен дә, рәвешен яки нәрсә ярдәмендә башкарылуын да белдерә алалар. Мәгънә ягыннан хәрәкәт фигыльләре телдә мөһим урын тота һәм тормыш-көнкүрештәге хәрәкәт итү процессының төрле төрләрен билгелиләр. Шуның аркасында аларга күптөрле мәгънә төсмерләренә ия булу хас һәм шул яклары белән хәрәкәт фигыльләре башка семантик төркемнәрдәге фигыльләрдән аерылып торалар. 

Әлеге төркем фигыльләрен төрле галимнәр, аерым алганда: рус телендә Т.А.Кильдибекова; төрки телләрдә Э.Р.Тенишев, Н.К.Дмитриев, М.Оразов; татар телендә  Д.Г.Тумашева, Ф.ӘГаниев, Р.К.Иштанова һәм башкалар үзләренең фәнни хезмәтләрендә тикшеренү объекты итеп алалар. Хәрәкәт фигыльләре турында күзаллау булдыру өчен Э.Р.Тенишев биргән билгеләмәгә мөрәҗәгать итик: «Хәрәкәт итү, процесс буларак, урын һәм вакыт ягыннан эш-хәлне белдерә һәм бер урыннан икенче урынга күчүне  күрсәтүгә кайтып кала.» 1
Э.Р.Тенишев хәрәкәт фигыльләрен ике төргә аерып карый: «1) гомуми мәгънә белдерүче хәрәкәт фигыльләре һәм 2) хосусый мәгънәле хәрәкәт фигыльләре. Ул, беренче төркемгә хәрәкәт юнәлешен күрсәтүче фигыльләрне кертә. Икенче төркем исә,  үзе өч төркемчәгә аерып бирелә: 1) хәрәкәт итү ысулын, 2) хәрәкәт вакытында төрле киртәләрне узу, 3) хәрәкәт тизлеген белдерүче фигыльләр» 1
Татар халык мәкальләрендә хәрәкәт фигыльләре иң еш кулланылган фигыльләрнең берсе икәне ачыкланды. Бу – аларның телдә дә актив булуларына бәйле. 

Без, хәрәкәт фигыльләрен мәгънәләре буенча ике төркемгә: 1) хәрәкәт юнәлешен күрсәтүче фигыльләр; 2) хәрәкәт итү рәвешен белдерүче фигыльләргә аерып тикшердек.

1.1.
Хәрәкәт юнәлешен күрсәтүче фигыльләр.

Хәрәкәт фигыльләре төрле җан ияләренең вакыт һәм пространствода урын алмаштыруын белдерәләр. Аларның төзелешендә төп семантик билге булып хәрәкәт юнәлешен күрсәтү тора. Реаль чынбарлыкта хәрәкәт итү һәрвакыт юнәлдерелгән: субъект бер урыннан нинди дә булса башка бер урынга таба хәрәкәт итә.

Н.К.Дмитриев хәрәкәт фигыльләрен аеруда төп билге итеп сөйләүчегә карата булган хәрәкәт юнәлешен күрсәтә. 2
Хәрәкәт юнәлеше пространсволылык билгеләрен ала: 1) хәрәкәт итүнең башлангыч ноктасы, 2) юнәлгәнлек, 3) хәрәкәт итүнең соңгы ноктасы. Хәрәкәтне юнәлешле дип әйтә алыр өчен югарыда китерелгән өч билгенең берсе булу шарт.

Татар халык мәкальләрендә хәрәкәт юнәлешен күрсәтүче түбәндәге фигыльләр табылды: бару, кайту, килү, китү, бату, менү, кер, төшү, чуму, үтү, чыгу, җитү. Мәсәлән, Агачның яфрагы ерак төшми (3148); Кермә кеше бакчасына, үз бакчаңа керерләр (7465); Юаш ишәккә һәркем менәр (6793); Аюдан курыккан урманга бармас (4634); Үрдәк суда батмас (4423); Тау Мөхәммәткә килмәсә, Мөхәммәт тауга килә (2402); Кояшның нуры сиңа җитсә дә, синең буең аңа җитмәс (1850); Аптыраган үрдәк арты белән чумар (4387); Ирле Идел кичәр (11250); Ат тизәкләгән җиргә чебен кунар (5752); Ишек барда тәрәзәдән йөрмә (13381); Урамнан узма, улымныкына басарсың (11690); Нигезсез йорт авар (13791); Тырыш аста калмас, аста калса да бер өскә чыгар (845); Торна да кыйбланы ташлап, туган  җиренә кайта (3939); Үрдәк китсә, каз килер (4417) һәм башкалар. 

Татар халык мәкальләрендә хәрәкәт юнәлешен белдерүче 594 фигыль күзәтелде. Шул фигфльләрнең күбесе тамыр нигезле: менү, керү, төшү, китү, чуму, кайту, килү, чыгу, бару, узу һәм башкалар. Ясалма фигыльләр бу төрдә табылмады. Хәрәкәт юнәлешен күрсәтүче фигыльләр төрле аналитик конструкцияләр төзүдә катнашалар. 

1.2.
Хәрәкәт итү рәвешен белдерүче фигыльләр.

Рус тел белгече Т.А.Кильдебекова хәрәкәт итү рәвешен белдерүче фигыльләрне хәрәкәтнең ниниди тирәлек, мохиттә башкарылуы, хәрәкәт итүче субъектның табигате һәм аның хәрәкәт итүдә катнашу дәрәҗәсе, хәрәкәт процессының тукатаулы яки тоташ, өзлексез булуы, хәрәкәтләнүче субъектның табигый үзенчәлекләре һәм башка факторлардан чыгып характекрлый1
Күренекле галим В.Г.Гак: «Хәрәкәт итү рәвеше, хәрәкәтнең башкарылу урыны, хәрәкәтләнүче субъектның табигате, аның хәрәкәттә катнашу-катнашмау дәрәҗәсе,хәрәкәт процессының туктаулы яки өзлексез булуы, хәрәкәт итүче субъектның шәхси үзенчәлеге һәм башка билгеләргә карап характерлана»2,  дип хәрәкәт итү рәвешен белдерүче фигыльләре турындагы фикерен төгәлли. 

Татар халык мәкальләрендә хәрәкәт итү рәвешен аңлатучы түбәндәге фигыльләр табылды: чабу, шуу, узу, очу, йөрү, басу, сикерү, атлау, утыру, тибрәнү, гизү, сөртенү, абыну, егылу, туктау, агу, яту, кымшану. Мәсәлән, Бакалар, кәлтәләр бер суда йөзәләр (3767); Йортта асраган кош ерак очмас (3885); Ат абынса да ишәк гаепле (6319); Җил исми кура селкенми (2958); Агач үз төбенә егылыр (3276); Майламый коймак шумый (15461); Тиккә яфрак тибрәнми (3178); Ат бүләккә чабар, эт сөяккә чабар (6338); Агым судан ат кичәр (5686); Дүрт аяклы ат та сөртенә (5802); Көндез чыра яндырган караңгыда утырыр (13483); Туйда тукмак та сикерә (9747); Әүвәл күрекле узар, аннан холыклы узар (8744); Дәрт коймадан сикертә (8388); Тик тормасаң тук булырсың (1343); Каты явым тиз туктар (3014); Йоклаган еланның койрыгына басма (3854); Акыл сакалга карап йөрми (17914); Төз янында кәкре агач ятмас (3322); Уңмаганның эше кыек чабар (1151); Тирән елга тын агар, сай елга шаулап агар (2815) һәм башкалар. 

Татар халык мәкалльләрендә 323 хәрәкәт итү рәвешен белдерүче фигыль каралды. Шуларның күбесе тамыр нигезле фигыльләр: кичү, гизү, очу, чабу, йөрү, шуу, басу, узу, тору, яту, агу кебек фигыльләр. Бу төрдә ясалма фигыльләр – лан // -лән фигыль ясагыч кушымчасы ярдәмендә ясалган: Аты бар атланмас, җире бар атланыр (7071); Атым бар дип атланма (6105); Арысланга атлансаң, камчың кылыч булсын (4579).  Ләкин – лан кушымчасының бер төрле тамырга гына кушылу сәбәпле мәгънә төрлелеге юк. Бу фигыльләр берәр нәрсәгә ия булуны, берәр нәрсә белән тәэмин ителүне белдерәләр. Хәрәкәт итү рәвешен белдерүче фигыльләр төрле аналитик төзелмәләр төзүдә дә катнашалар: Ятып тор -, сикереп тор -, селкенеп тор -, җилкенеп тор -, сикерә ал -, тора ал -, ята ал -, егылып төш -, утырып бар -, кебек аналитик фигыльләр төзиләр.

Димәк, татар халык мәкальләрендә хәрәкәт фигыльләре шактый күп очрый. Шунысын әйтергә кирәк, хәрәкәт итү рәвешен белдерүче фигыльләр контекстка нисбәтле ачылдылар. Шулай ук, хәрәкәт фигыльләре халәт һәм эш-гамәл фигыльләре белән тыгыз бәйләнгән. Бу – аларны барлауда шактый авырлыклар тудырды. 

2.Эш-гамәл фигыльләре. 

Кешелек эшчәнлегенең төрле якларын үз эченә алган төшенчәләр фигыльләрнең төзелешендә чагылыш тапкан. Эш-гамәл фигыльләренә, беренче чиратта, кешенең дөньяны үзгәртүгә юнәлдерелгән эшчәнлеген белдерү хас. 

Эш гамәлне белдерүче фигыльләр – татар халык мәкальләрендә иң еш кулланылган фигыльләр. Эш-гамәл фигыльләренең күплеге аларның семантикасына бәйле. Мондый фигыльләр кеше, хайван, кош-корт һәм башкалар тарафыннан башкарыла торган төрле эш-гамәлләрне белдерә ягъни алар объектив чынбарлыкны тасвирлыйлар. Бу төр фигыльләрне без, тасвирлаулы лексикага кертә алабыз, чөнки алар үзләренең күплеге, семантик байлыгы аркасында күптөрле  эш-гамәлләрне аңлата алалар. Үз чиратында кешеләрнең эшчәнлеге дә күпьяклы, төрле формаларга бай. 

Эш-гамәл фигыльләре Т.А.Кильдибекова, Н.К.Дмитриев, Р.М.Гайсина, Ф.Ә.Ганиев һәм башка галимнәр тарафыннан тикшерелә. Э.Р.Тенишев үзенең хезмәтендә хәрәкәт фигыльләре һәм эш-гамәл фигыльләре арасындагы аерманы күрсәтә: «Эш-гамәл, эшләү процессы яки табигать күренеше булсын, логик яктан ул һәрвакыт үзеннән соң нинди дә булса нәтиҗә барлыкка китерә.»1
Т.А.Кильдибекова рус телендәге бу төр фигыльләр турында: «Эш-гамәл яки активлык фигыльләре субъектның объектка юнәлдерелгән һәм аңарда билгеле бер үзгәреш барлыкка китергән эш-гамәлләрне белдерә. Активлык эш-гамәлне башкаручы субъект тарафыннан килә», дип әйтә.2
Рус тел белгече Р.М.Гайсина фикеренчә «эш-гамәл» семасы «кемнеңдер нәрсәдә булса эшләве ягъни нинди дә булса актив көчнең эш башкаруын аңлата.»3
Шулай итеп, эш-гамәл – ирекле, аңлы рәвештә эшләнгән, теләгән (уйланган) максатка ирешүгә юнәлдерелгән активлык. Без, татар халык мәкальләрендәге эш-гамәл фигыльләрен ике төргә бүлеп тикшердек: 1) конкрет эш-гамәлне белдерүче фигыльләр; 2) абстракт эш-гамәлне аңлатучы фигыльләр.

2.1
Конкрет эш гамәлне белдерүче фигыльләр. 

Конкрет эш-гамәл фигыльләре өчен башкарылган эш-гамәлнең конкретлыгы, реальлеге хас. Ф.Ә.Ганиев эш-гамәл фигыльләрен мәгънә төсмерләре ягыннан өч төргә аера: 1) объектны барлыкка китрерү, ясауны күрсәтүче фигыльләр; 2) объектны үзгәртүне белдерүче фигыльләр һәм 3) объектны вату, җимерү, юкка чыгаруны аңлатучы фигыльләр.1 
Р.К.Иштанова исә, татар телендәге конкрет эш-гамәлләрне белдерүче фигыльләрне җиде төргә  аерып тикшерә: «1) нәрсәне дә булса җимерүгә юнәлдерелгән эш-гамәлне белдерүче фигыльләр; 2) нәрсәне дә булса барлыкка китерүне аңлатучы фигыльләр; 3) көндәлек тормыш, көнкүреш эш-гамәлләрен күрсәтүче фигыльләр; 4) нәрсәне дә булса урыныннан күчеренү белдерүче фигыльләр; 5) объектны үзгәртүне аңлатучы фигыльләр; 6) ашау, туклану процессын күрсәтүче фигыльләр; 7) физик контактны барлыкка китерүне тәэмин итүче эш-гамәл фигыльләре.»2
Татар халык мәкальләрендә конкрет эш-гамәлне белдерүче түбәндәге фигыльләр күзәтелде: себерү, сибү, тагу, кадау, юу, киптерү, үлчәү, кию, ашау, эшләү, имезү, ялау, йоту, аудару, кисү, сындыру, ишү, асрау, салу, ташу, туену, җыю, ныгыту, ямау, суыру, яру, вату, сукалау, игү, сөрү, сугу һәм башкалар. Мәсәлән, Эшне эшләгән кеше өстенә өяләр (339); Бер кортлы кәҗә бөтен читәнне җимергән (6535); Тәртә кыска дип атның башын кисмиләр (6266); Бүре баласы тәкә ашый,  эт баласы тизәк ашый (5440); Бер ат аркасында мең ат су эчкән (5792); Эт ашаганын ялый (5018); Котырган эт үз койрыгын үзе чәйни (5288); Үз аршиның белән үлчәмә (1609); Таш ярам дип баш ярма (2422); Күп аю өн казымас (4652); Җил чәчсәң давыл урырсың (2968); Җигә белгән айгыр җигәр (5681); Бер үгездән ике тире тунамыйлар (6415); Сөт бирмәгән сыерны иткә суялар (6510); Төс бирмәгән малны асрама (6903); Тырма белән җир сөрмиләр (7112); Мәче казыр, эт күмәр (5348); Су эчкән коеңа төкермә (2661); Гыйнварда чегән тунын сата (2048); Көндез ут яндырмыйлар (2565); Яңгырда эскерт коя, аязда алма җыя (1184); Чирлене чебен талар (3514); Торнадан курыккан тары икмәс (7282); Чурттан чурагайны йотмас (36 83); Элек кычкырган күкенең башы ярылган (4067); Тычкан тауны тишә (5387); Һәр кош үз оясын үзе корыр (3920); Алмазны кем алмас? (2456); Су тегермәнне дә вата (2751); Битең белән җир себер, чәчең белән идән ю (831); Суны сип сеңәр җиргә (2739); Ач эт койрыгын тук эт кимерер (4924); Кыз баланы кеше бәхете өчен үстерәсең (8234) һәм башкалар. 

Татар халык мәкальләрендә эш-гамәлнең конкрет сыйфатын белдерүче фигыльләрнең күбесе – (1636) тамыр нигезле. Мәсәлән, тагу, кылу, сату, йоту, алу, яру, сугу, өзү, сую, тоту, бөгү, бору, тегү, кисү, ишү, ашау, эчү, бирү, казу, тибү, бәрү, аудару, пешерү, талау, үтерү һәм башкалар. Ясалма фигыльләр бу төрдә -ла // - лә фигыль ясагыч кушымчасы ярдәмендә ясалган: башлау, ташлау, эшләү, тешләү, киртәләү, сыйлау, әзерләү, дагалау, сукалау,  сыйлау, йөкләү, тырмалау, чарлау, бозаулау, колынлау, балалау, каплау, дегетләү, аулау, тозлау һәм башкалар. Мәсәлән, Үзеңнән олыга киңәш итмичә эш башлама (167); Ата һөнәрен ташлама (479); Көнең барда эшлә, тешең барда тешлә (1326); Аты юк, абзар киртәләгән (6108); Җәй җаныңа азык әзерлә (2148); Тумаган тайны дагаламыйлар (5634); Кызны чапчакка салып тозламыйлар (9888); Байгыш чыпчык аулар (4213); Булмаганнан булмый, үгетләмәгәең артын дегетлә (1313); Матурлык йөз гаепне каплый (8662); Арыслан икене балалый, дуңгыз – уникене (4583); Яман сыер яз бозаулый (6470); Ат аенда колынлар, бия елында колынлар (5654); Эшем күп вакытым тар, чебен танавын чарлыйсым бар (723); Дуңгызны үз мае белән майлыйлар (6674); Этне иясе белән сыйла (5096); Атыңны көченә күрә йөкләт (5776) һәм башкалар.

Конкрет эш-гамәлне белдерүче фигыльләр аналитик төзелмәләр төзүдә дә катнашалар. 

2.2.
Абстракт эш-гамәлне аңлатучы фигыльләр. 

Мондый фигыльләр абстракциягә нигезләнгән эш-гамәлне белдерәләр. Абстракт эш-гамәл фигыльләре өчен башкаручы затның яки реаль объектның булуы зарур түгел, шулай да бу төр эш-гамәл билгеле бер нәтиҗәгә китерә.

Татар халык мәкальләрендә абстракт эш-гамәлне аңлатучы фигыльләр арасында мондыйлары бар: бозу, өйрәтү, өйрәнү, булдыру, тыю, булышу, таяну, яшерү, җиңү, иярү, бетерү, кузгату, сыену, каплау, таркалу, түләү кебек фигыльләр. Мәсәлән, Заман ахыр булганда, юньсез кеше юньлегә эш өйрәтер (1125); Бозмыйча өйрәнмисең (420); Киңәшле эш таркалмас (140); Билгесез эштә тәвәккәл коткара (170); Чебен филне җиңгән (3508); Уңмаган уен бозар (1152); Ашлыкны салам саклый (7176); Санаулы мал югалмас (6897); Төягә атланмас буен яшермәс (6831); Йогышлы авыру пычрак җир эзли (20419); Авыру хатын бозык самавыр ирне баетмас (10318); Кырмыскадан гыйбрәт ал, яздан кышны каршыла (3566); Кызгандырып сөйдерә алмассың (9195); Сукыр энәне тапкан (20107); Иренгәнне ир алмас (891); Тәвәккәлгә алла булыша (179); Санаулы мал югалмас (6897); Уңайдан файдаланып кал (367); Форсатны кулдан ычкындырма (296); Әрәмзәлек ата баласын әрәм итәр (12428); Иренгәнне тиз иргә бирәләр (9862); Аулак өйдә кыз сайлама, урак кырында сайла (8806); Кыз бала җаныңны кыздырыр (8228); Дәрт дәртне кузгата (8376); Ямьсез кеше матур күренергә тырышыр, аңкау кеше акыллы кеше акыллы күренергә тырышыр (8615); Мәхәббәтне ара ераклыгы сыный (9227); Яшь вакытта сөйгән ярың кем дивана – шул ташлар (9031); Кош аягыннан, кыз иреннән эләгер (9375); Кызлы кеше кызын тыйсын, безне кеше тыймасын (8563); Икене берьюлы кочкан икесен дә югалтыр (9978);  Яз белән көзгә ышанма (2208); Күзе сүнгән егеттән биз (8904); Күреклегә куян кабыгы да килешә (8467) һәм башкалар.

Татар халык мәкальләреннән  тупланган абстракт эш-гамәлне белдерүче 651 фигыль каралды. Шул фигыльләрнең күбесе - (521) тамыр нигезле фигыльләр. Мәсәлән, бозу, тыю, җиңү, иярү, түләү, бетерү, сыену, ышану, тырышу, баету, яшерү, ияртү, югалту, килешү кебек фигыльләр. Бу төрдә ясалма фигыльләр –ла // -лә, -лан // -лән, -лаш // -ләш, -кар // -кәр фигыль ясагыч кушымчалары ярдәмендә ясалган: саклау, әзерләү, ташлану, сатулашу, өйләнү, ташлау, коткару, эзләү кебек фигыльләр. Мәсәлән, Бүгенге кирәгеңне иртәнге кирәгеңнән алда әзерлә (1777); Ашлыкны салам саклый (7176); Башланган эш ташланмас (211); Аты юк – арпа сатулашкан (6109); Билгесез эштә тәвәккәл коткара (170); Яшь вакытта сөйгән ярың кем дивана – шул ташлар (9031); Картлар җүләрлек белән өйләнә (9347) һәм башкалар. Шулай ук, абстракт эш-гамәлне белдерүче фигыльләр аналитик төзелмәләр төзүдә дә катнаша. Мәсәлән, Һөнәрне остадан күрмәгән өйрәнә алмас (531); Кулда форсат барда файдаланып кал (288); Күктән ни яуса да җир кабул итәр (1820); Бер эшкә кул куйсаң, шуңа башың бәйләнә (3); (кияүгә чыгу, хатын алу, кыз алу, кыз бирү) кебек мисалларда күреп була. 

Шулай итеп, эш-гамәл фигыльләре өчен активлык хас, чөнки эш-гамәлне башкару субъект тарафыннан нинди дә булса көч кую, энергия салуны күздә тота. Икенчедән, эш-гамәл фигыльләре өчен объектка юнәлдерелгән булу характерлы. Өченчедән, эш-гамәлләрнең максатлы булуы, чөнки һәрбер эш-гамәл үзеннән соң нинди дә булса нәтиҗәне таләп итә. Шулай ук, эш-гамәл фигыльләре татар халык мәкальләрендә бик күп очрый. Бу аларның телдә дә актив булуларына бәйле. 

3. Процесс фигыльләре.

Бу төркемнең төп билгесе булып аңа кергән фигыльләрнең билгеле бер вакыт эчендә барган процесс,барлыкка килү, сыйфат һәм билгеләрнең үзгәрешен, эчке үсешен белдерү тора. Процесс фигыльләренең семантикасы нинди дә булса физик сыйфатларга ия булу, форма, төс, төзелеш ягыннан ниндидер үзгәреш кичерүне күрсәтә. Алар кеше, хайван организмнарында, предмет-әйберләрдә, табигатьтә барган процессларны, үсемлек дөньясындагы үзгәрешләрне билгелиләр ягъни анда барлыкка килгән үсеш-үзгәрешләрне белдерәләр. 

Процесс фигыльләре Р.М.Гайсина, М.Оразов кебек галимнәр тарафыннан өлешчә тикшерелгән. Процесс фигыльләре «берәр эш-хәлнең, күренешнең эзлекле рәвештә алмашынып торуын, үсеш барышын белдерәләр», дип әйтелә татар теленең аңлатмалы сүзлегендә.1
Рус тел белгече Р.М.Гайсина процесс фигыльләре «халәт» семасы белән белдерелә дип карый: ««халәт» семасы тере җан ияләре һәм җансыз әйбер -предметларның физик халәтен ягъни актив башкаручысы булмаган процессны аңлата», дип әйтә.2
Казах телендәге фигыльләрне семантик яктан классификацияләгән һәм тикшергән галим М.Оразов үзенең докторлык диссертациясендә халәт һәм  процесс фигыльләрен бер төркем эчендә карый.3 Процесс фигыльләре абстракт, конкрет процессларны, табигать күренешләрен тасвирлауда зур урын алып торалар. Тикшерелгән мәкальләрдә дә бу төркем фигыльләр шактый зур урын алып тора. 

Эш барышында тикшерелгән мәкальләрдә процесс фигыльләре шактый күп очрый. Семантик яктан бу төр фигыльләрне өч төргә бүлеп карадык: 1) конкрет процессларны белдерүче фигыльләр; 2) абстракт аңлатучы фигыльләр; 3) табигать күренешләрен күрсәтүче фигыльләр. 

3.1.
Конкрет процессларны белдерүче фигыльләр. 

Конкрет процессларны белдерүче фигыльләр төрле факторлар нәтиҗәсендә барлыкка килгән реаль чынбарлыктагы процессларны беледерәләр.  Ягъни әлеге процессларны нәтиҗәсе тирәдәгеләр өчен сизелерлек булуы характерлы. 

Татар халык мәкальләрендә конкрет процессларны аңлатучы түбәндәге фигыльләр очрады: пешү, кайнау, кызыну, яну, өшү, өтелү, кору, тую, бетү, черү, сасу, җыелу, арту, ябышу, өзелү, тишелү, болгану, эрү, көю, ою, сытылу кебек фигыльләр. Мәсәлән, Агач тоткан җиреннән сынмас (3274); Иртәгә дигән уй белән бүген тамак туймый (277); Күп торган күл сасыр (2840); Бер сыерның койрыгы мең сыерны пычратыр (6349); Бик кызыл тиз уңа (1508); Сыер җиленендә сөт ачымый (6508); Алтын ияр алама атны яхшыртмас (5879); Эт тешенә эт чыдый (5170); Аккош аягына су йокмас (3926); Этнең тизәге черемәс (5137); Ике кучкарның башы бер табакка сыймас (15038); Кешенекен эчкән ике исерер (17386); Йокы тамак туйдырмый (19041); Кешенең эше һич бетмәс (326); Корыга кушып чи дә яна (2561); Ут өстендә су кайный (2889); Мич башында шалкан пешми (1330); Кандаладан бет туар (3539); Ат тоягы астында кырмыска үлмәс (3562); Җилгә ут симерер (2638); Һәр агачта әфлисун үсми (7510); Бер тамчы дегет бер мичкә балны боза (3614); Тиз аткан гөл тиз шиңәр (7552); Вакытсыз ачылган гөл тиз сулар (7523); Суда көмеш эремәс (2523); Бодай туксан көндә өлгерә (7208); Җитен талкымыйча йомшармас (7334); Икми иген шытмас (7052); Уйсу җиргә су җыелыр (2770); Киң кискән тун тузмый (13959) һәм башкалар.

Татар халык мәкальләрендә конкрет процессларны белдерүче 863 фигыль күзәтелде. Шул фигыльләрнең күбесе тамыр нигезле: пешү, яну, бетү, черү, ою, ачу, эрү, сасу, арту, үсү, шиңү, сыну, шыту, бозылу, кайнау, тузу һәм башкалар. Ясалма фигыльләр бу төрдә - лан // - лән, - ар // - әр // -ыр кушымчалары ярдәмендә ясала: мүкләнү, төтенләнү, исләнү, шомару, агару, җетерү һәм башкалар. Мәсәлән, Таш төшкән җирдә мүкләнсен (2421); Ике кисәү башы кырда да төтенләнә (2550); Торган су исләнә (2768); Йөргән таш шомара (2363); Дегет чиләге агармас (3292); Юньсез кеше җетерә (1181); Су аштан куера (2708); Елан белән дус булсаң, агуланырсың (3802); Туйда кырмыска да канатлана (9737). Шулай ук конкрет процессларны белдерүче фигыльләр төрле аналитик конструкцияләр дә төзиләр: Кояшны балчык белән сылап булмас (1846); Кул сындырып аяк ялгап булмый (619); Сырлан сырып алыр, берлән бөреп алыр (3432); Җайлы җаена ятар, җайсыз карышып катар (381).

3.2
Абстракт процессларны аңлатучы фигыльләр.

Абстракт процессларны белдерүче фигыльләр кеше характеры формалашу, аның шәхси сыйфатлары, кыяфәте (физиологик процесслар нәтиҗәсендә) үзгәрүен билгелиләр. 

Абастракт  процессларны аңлатучы фигыльләрдән: өлгерү, ирешү, онтылу, котылу, картаю, яклау, яшәрү кебек фигыльләр очрады. Мәсәлән, Дуңгыз үзе картайса да, борыны картаймас (5685); Тәмәке чәчкән баемас (7409); Корыган агачтан алма көтмә (7468); Эшләгән – ирешер (86); Һәркем яңага омтыла (1544); Яман ат иясен картайтыр (5934); Тик ятырга кабердә дә өлгерерсең (717); Байгыш байгышны яклар (4211); Эштә сүзгә мавыкма (823); Йөгерек ат җимен арттырыр (6034); Ил бетмәсә, ир бетмәс (1137); Чибәр туйда сынала (8713); Мине чакмаган елан мең ел яшәсен (3863); Курку белән мәхәббәт сыешмый (9193); Атасы суккан ул уңар, анасы суккан ул уңмас (12217); Гүзәл кыз бизәнеп туймас (8460); Хәерчеләр туена көтүчеләр җыелыр, бай туена муллалар җыелыр (9777); Мәхәббәт бер күңелгә сыймый (9160); Ни җитте хатын-кызны хатының янына ияләндермә (10544). 

Татар халык мәкальләрендә абстракт процессларны белдерүче 355 фигыль каралды. Шуларның күбесе тамыр нигезле фигыльләр: тану, яшәү, җибәрү, өлгерү, тую, уңу, баю, ирешү, бетү, сынау кебек фигыльләр. Бу төрдә ясалма фигыльләр – ла // - лә, - ай // - әй фигыль ясагыч кушымчалары ярдәмендә ясалган: саклау, яклау, картаю кебек фигыльләр ясала. Мәсәлән, Еллар картайтмый, юклык картайта (18356); Багыш байгышны яклар (4211); Уфтанмас кеше картаймас (18437). Абстракт процессны белдерүче фигыльләр аналитик җөмлә ясауда катнашалар, алар күп түгел: Әтәчләр сугышса, тавыклар ял итә (4537); Көчең булса эшкә җик, эшкә җикмәсәң кадалып кит (72); Юкка алданып бардан буш калма (1745) кебек мисалларда күреп була. 

3.3.
Табигать күренешләрен күрсәтүче фигыльләр. 

Табигать күренешләрен белдерүче процесс фигыльләренә табигать күренешләрен үсеш-үзгәрештә тасвирлаган фигыльләр керә. Алар күп түгел: яву, калку, кату, күкрәү, тетрәү, аязу, җылыту, яктырту, суыту, туңдыру, исү, басу. Мәсәлән, Һәр баштан җил исә (2971); Яңгыр яумаса, иске чабата явар (3052); Иртә аязмаса, кич аязмас (2904); Кояш югында ай да яктырта (1942); Күк-күкрәр җир-тетрәр (3021); Аяз булса – суытыр, болыт булса – җылытыр (2902) һәм башкалар. 

Татар халык мәкальләрендә табигать күренешләрен аңлатучы 81 фигыль күзәтелде. Шуларның 32се тамыр нигезле фигыльләр: яву, исү, бату, кату, суыту, яшьнәү һәм башкалар. Ясалма фигыльләр бу төрдә бик аз табылды. Алар - лан // - лән, - р кушымчалары ярдәмендә ясалган: яктырту, колаклану. Мәсәлән, Көн озаймый төн кыскармас (1982); Ай колакланса аягыңны ныгыт, төн колакланса колакчыңны ныгыт (1925). Шулай ук, табигать күренешләрен аңлатучы фигыльләр аналитик конструкцияләр дә төзи. Мәсәлән, Аяз көнне яшен сукмый (2974); Әтәч кычкырмый таң атмас (4531); Шайтан таягына кырау тими (3448); Күк күкрәми – яшен яшьшәми (3019) кебек аналитик фигыльләр ясыйлар. 

Югарыда әйтелгәннәрдән чыгып, мондый нәтиҗә ясый алабыз. Татар халык мәкальләрендә конкрет процессны белдерүче фигыльләр бу төркем эчендә иң күп кулланылган фигыльләр булды. Ә табигать күренешләрен күрсәтүче фигыльләр бик аз очрый. Безнеңчә бу аларның мәкальләрдә генә түгел, телдә дә артык еш кулланылмавыннан килә. Шулай ук, процесс фигыльләрен барлаганда аларның халәт һәм эш-гамәл фигыльләре белән аваздаш булуы берникадәр авырлык тудырды. 

4. Халәт фигыльләре.

Халәт фигыльләре кемнең дә булса ниндидер бер хәлдә булуын, ягъни кешенең физик яки психик халәтен, кәефен чагылдыруны аңлата. Халәт фигыльләре актив башкаручы эшчәнлеге нәтиҗәсе булмаган процессларны атыйлар. Аларның вазифасы эчке үзгәрешләрне чагылдырудан гыйбарәт, ягъни алар тереклек дөньясы, аеруча кеше белән тыгыз бәйләнештә торалар һәм аның эчке дөньясының торышын, төрле төсмерләрен белдерәләр. Бу төр фигыль ләр нинди дә булса халәт, хис, эмоция кичерүне субъект белән, шул ук вакытта бу кичерешләрне китереп чыгарган (кайчак шартлы рәвештә) объект белән аерылгысыз бәйләнештә булулары белән үзенчәлекле. 

Татар халык мәкальләрендә халәт фигыльләре шактый күп очрый. Бу төр фигыльләрне рус тел белгечләреннән Т.А.Кильдибекова, Л.М.Васильев, тюркологлардан А.А.Юлдашев кебек галимнәр тикшеренү объекты итеп алган. Т.А.Кильдибекова «халәт фигыльләре өчен активлык схемасы булмау характерлы» дигән фикер үткәрә. 1
Мәкальләрдән тупланган фигыльләр ике аспекттан чыгып каралды: 1) физиологик халәтне белдерүче фигыльләр; 2) психик халәтне күрсәтүче фигыльләр. 

4.1.
Физиологик халәтне белдерүче фигыльләр. 

Физиологик халәт фигыльләре субъектның физик халәтен яки аның үзгәрешен белдерәләр. Физиологик халәтне белдерүче фигыльләр өчен «билгеле бер халәттә булу» мәгънәсе туры килә. Татар халык мәкальләрендә физиологик халәтне күрсәтүче түбәндәге фигыльләр табылды: йоклау, талу, авыру, авырту, аксау, терелү савыгу, уяну, кычыту, тизәкләү, котыру. Мәсәлән, Атка ышанып арбада йоклама (6232); Аргамак менгән арымас (6009); Тел белән урган уракка бил авыртмый (802); Көн нурында бар да терелә (1855); Тол хатынның башына Бохарадагы эт косар (11232); Ат эшләгәнгә эт әлсерәгән (6336); Эшкә теләк булса, беләк чыдар (403); Ат иясенә килгәч аксамасын (6139); Хәлеңнән килмәгәнгә көчәнмә (642); Ач эт котырмас (5282); Үзем тук, кунак тук (16844); Ятыр корсак ярсымас (14920). 

Эш барышында тикшерелгән мәкальләрдә физиологик халәт белдерүче 149 күзәтелде. Шуларның 120се тамыр нигезле фигыльлр: ару, талу, уяну, чыдау, йоклау, әлсерәү, түзү, көчәнү, ярсу, котыру, савыгу. Ясалма фигыльләр бу төрдә - ла // - лә фигыль ясагыч кушымчасы ярдәмендә ясала.  Мәсәлән, Үшән ат тиз терелә (5969); Ябык ат олы тизәкли (6002); Көн нурында бар да терелә (1855). Шулай ук, мондый фигыльләр аналитик фигыльләр ясауда да катнаша. Мәсәлән, Җиленсез сарык корсакка узмас (6629); Эткә томау төшми (5972); Олы ат белән уйнаган тайның аягы сынар (5615); Хатын хәйләсенә шайтан да түзә алмас (11161). 

4.2.
Психик халәтне күрсәтүче фигыльләр. 

Психик халәтне белдерүче фигыльләргә кешенң эмоция, хис-тойгылларын гәүдәләндерүче фигыльләр карый. Аларның үзенчәлеге булып әлеге кичерешләрнең объект эчендә чикләнгән булуы тора. 

Л.М.Васильев рус телендәге психик халәтфигыльләрен теге яки бу хисне сизү, тою, кичерүне белдерүләренә карап өч төргә аерып карый: 1) хис-тойгыны сизү фигыльләре; 2) эмоциональ халәтне белдерүче фигыльләр; 3) эмоциональ кичерешне аңлатучы фигыльләр.1 А.А.Юлдашев исә, төрки телләрдәге психик халәтне белдерүче фигыльләрне сиземләү фигыльләре буларак тикшерә. Аерым бер төзелешле «исем + ярдәмче фигыль» моделен таләп итүче фигыльләр рәтенә кертә.2 

Л.М.Васильев фикеренчә: «психик халәт фигыльләре «кемнеңдер нинди дә булса хис-тойгы кичерүе» дигән семантик модельгә туры килә.»3 

Татар халык мәкальләрендә психик халәтне күрсәтүче түбәндәге фигыльләр очрады: курку, өркү, кайгыру, үкенү, үпкәләү, сагыну, түзү, тилмерү, җирәнү, бизү, теләү, юану, сөенү, куану. Мәсәлән, Гөл былбылын сагыныр (7525); Тимер тапкан кеше тилмермәс (2528); Иртәге өчен ишәк кайгырыр (6712); Тик торган - тинтерәгән (703); Тик ятканнан алла бизгән (929);  Кәкрене бөкре күрәлмый (1575); Баткактан пычрак җирәнә (2340); Алаша кибәннән өрекмәс, кыз кияүдән курыкмас (9787); Улың булуга куанма, мие булуга куан (11686); Көрлеккә түзмәсәң, хурлыкка түзәрсең (18176); Яратканга бар да кичелә (9317). 

Татар халык мәкальләрендә психик халәтне белдерүче 234 фигыль күзәтелде. Ул фигыльләрнең күбесе тамыр нигезле: җирәнү, сагыну, бизү, курку, оялу,  түзү, үкенү, теләү, куану, сөенү, тилмерү. Бу төрдә ясалма фигыльләр - ла // - лә һәм - р фигыль ясагыч кушымчалары ярдәмендә ясалган. Алар күп түгел: Кайгысы булмаган кайнанасы өчен кайгырган (12801); Ата алмаган – атасына үпкәләр (1086); Каены бар кайгырмас (3221). Психик халәтне белдерүче фигыльләр төрле аналитик төзелмәләр дә ясыйлар. Мәсәлән, Карганы каргап биздерә алмассың (4137); Матур хәтер калдырмас (8781); Эшсезлектән эч  пошар (751); Ата алмаган - җәягә таң калыр (1090); Авырып торам димә, иренеп торам диген (667). 

Нәтиҗә ясап шуны әйтергә була, халәт фигыльләренә түбәндәге сыйфатлар хас булуы ачыкланды: 1) мәгънә эчтәлеге ягыннан субъектив булу; 2) мәгънә белдерү мөмкинлеге бертөрлерәк булу; 3) халәт фигыльләре белдергән процессның башкалар өчен сизелерлек булмау. 

5.
Мөнәсәбәт фигыльләре.

Татар телендә мөнәсәбәт фигыльләре семантик яктан бер генә мәгънәдә киләләр: «кемгә яки нәрсәгә дә булса мөнәсәбәт белдерү.» Алар реаль чынбарлыкның объектив мөнәсәбәтләрен процесс рәвешендә чагылдыралар. Җәмгыятьтәге,  төрле коллектив эчендә булган мөнәсәбәтләр төсмерләргә аерылган кебек, телдә дә уңай яки тискәре мөнәсәбәтләр  фигыль  ярдәмендә белдереләләр. Бу төр фигыльләр өчен объектлылык хас. 

Мөнәсәбәт фигыльләре төрле галимнәр, аерым алганда Т.А.Кильдебекова, Р.М.Гайсина, Л.Н.Васильев һәм И.Т.Вепрева, Н.А.Гогулина, О.П.Жданова тарафыннан төрле яктан тикшерелгән. 

Рус тел белгече Л.М.Васильев мөнәсәбәт фигыльләре турында: «субъектның хис-кичерешләренең сәбәбе булып аның объектка карата булган мөнәсәбәте, бәяләве тора», дип әйтә.1 

Р.М.Гайсина исә, рус телендәге мөнәсәбәт фигыльләре эчендә «1) социаль һәм рухи бәйләнешне белдерүче фигыльләр; 2) социаль һәм рухи бәйләнешнең өзелүен аңлатучы фигыльләр; 3) кешеләр арасындагы социаль һәм рухи бәйләнешне торгызуны белдерүче фигыльләр» кебек төрләрне аера.2
И.Т.Вепрева, Н.А.Гогулина һәм О.П.Жданова тарафыннан язылган күмәк хезмәттә мөнәсәбәт фигыльләре «социаль-комуникатив эш-гамәлләрне амтыйлар һәм үз эчләренә субъектның эчке сыйфатларын яки башкарылган эш-гамәлнең бәяләү сыйфатын алалар», дип әйтелә.3
Т.А.Кильдебекова рус телендәге мөнәсәбәт фигыльләрен психик халәт һәм сиземләү фигыльләре белән бергә халәт фигыльләре дип карый.4
Рус тел белгече Р.М.Гайсина үзенең хезмәтендә мөнәсәбәт фигыльләрен аеруның авырлыгын ассызыклый. Моның сәбәбен аларның үз эченәэш-гамәл һәм халәт семаларын алуыннан күрә.5
Мөнәсәбәт фигыльләре кемгә дә булса яки нәрсәгә дә булса мөнәсәбәт белдерәләр. Татар халык мәкальләрендә мондый мөнәсәбәтләрне белдерүче фигыльләр бик күп түгел: ярату, кызыгу, мавыгу, яманлау, мактау, хурлау, ошау, алдау, буйсыну, көнләшү. Мәсәлән, Ашны яратма, эшне ярат (1290); Һәр саескан үз койрыгын мактый (4198); Аз күпкә буйсыныр (1664); Эш сөймәсне ил сөймәс (413); Ишәк ашаса, койрыгы капчыкта (6768); Бер дуңгыз гына көнләшми (6643); Эштә сүзгә мавыкма (823); Кара җирне яманлама, керә торган җиреңдер (2325); Уллы ахмактан көлмә, кызлы, кысрактан көлмә (11800); Байның ашын байгыш кызганган (14871); Исеректән ил бизгән (17366); Кошны азык белән алдыйлар (4318); Эт ыруын танымас (5194); Татулыкка тау да кызыккан (2377); Иренгәннең ирене салыныр (895).

Татар халык мәкальләрендәге мөнәсәбәт белдерүче фигыльләрнең күбесе тамыр нигезле: сөю, ярату, мактау, көлү, мавыгу, кызыгу, кызгану, тану, алдау, бизү, ошау. Бу төрдә ясалма фигыльләр дә очрый: үчекләү, үчләштерү, хурлау, яманлау, иркәләү. Мәсәлән, Карга үзен үчекләр (4155); Балык тоталмаган – суны яманлаган (3702); Төлке үз койрыгын хурламас (4812); Яңа булды дип, искене хурлама (1534); Байтал яманы ике айгырны үчләштерер (5659); Кеше сөйгәнен иркәләр (9037); Туышы яман туганын яманлар (13092). Мисаллардан күренгәнчә, мөнәсәбәт фигыльләре - ла // - лә һәм - лан // - лән фигыль ясагыч кушымчалары ярдәмендә ясалган.

Шулай ук, мондый мәгънә белдерүче аналитик фигыльләр дә бар. Мәсәлән, Ятим балага ярдәм ит (12092); Үз анаңны яратсаң, минекен мыскыл итмә (11509); Яман хатын ирен кеше алдында хур итәр (10627); Тышка карап хөкем итмә, эчкә карап хөкем ит (1485); Агач та үз нәселенә ерактан баш ия (3153); Иренгәннең ирене салыныр (895). Мөнәсәбәт фигыльләренең аналитик төрләре «исем + ярдәмче фигыль» моделенә нигезләнеп ясала.

Шулай итеп: мөнәсәбәт фигыльләре мәкальләрдә эмоциональ буяуга ия. Әлеге эмоциональлек социаль юнәлдерелгән булуы белән психик халәт фигыльләреннән аерыла. 

6. Үз-үзеңне тотыш фигыльләре.

Кешеләрнең эшчәнлеге, үз-үзен тотышы, яшәү рәвеше, эш-гамәлләре телдә чагылыш таба. Кеше җәмгыятьтә яши һәм җәмгыятьтәге башка кешеләр белән төрле-төрле мөнәсәбәтләргә керә. Бу мөнәсәбәтләр сөйләмдә үз-үзеңне тотыш фигыльләре ярдәмендә белдерелә. Кешеләрнең үз-үзен тотышы реаль чынбарлыкта булган кебек, аларның чагылышын белдерү дә барлык телләрдә дә бар дип әйтә алабыз.

Үз-үзеңне тотыш – төрле җан ияләренең үзләренә хас билгеле бер эшчәнлеген һәм яшәү рвешен аңлы һәм актив рәвештә белдерү ул. Шуңа күрә бу төр фигыльләр эш-гамәл фигыльләре белән тыгыз бәйләнгән, чөнки кешенең эшчәнлеге һәм эш-гамәлләре үз-үзеңне тотуның бер ягы булып тора. Үз-үзеңне тотыш фигыльләре эш-гамәл фигыльләреннән аермалы буларак, сан ягыннан күп түгел. Бу – эш-гамәл фигыльләренең кешеләрнең күпкырлы эшчәнлеген яктыртуына бәйле. Үз-үзеңне тотыш фигыльләре исә, кеше эшчәнлегенең бер ягын гына: башка кешеләр тарафыннан төрлечә бәяләнгән. Кешенең эчке халәтенең тышкы чагылышын күрсәтәләр.

Кешенең үз-үзен  тотышы аның эш-гамәлләрен конкрет сөйләүче хис-кичерешләрен чагылдырып кына түгел, ә бәлки бу эш-гамәлләрнең социаль яктан бәяләүен күздә тота. Икенче төрле әйткәндә, кешенең үз-үзен тотышы билгеле бер дәрәэәдә башкаларның карашларын белдерә. Югарыда әйтелгәннәрдән чыгып, җәмгыять әһелләре яки тирә-юньдәгеләр бу эш-гамәлләрне уңай яки тискәре яктан бәяли алалар.

Бу төр фигыльләр О.Т.Жданова, И.П.Вепрева, Н.А.Гогулина, И.Г.Галенко, Л.М.Васильев кебек галимнәр тарафыннан тикшерелгән.

Рус лингвисты Л.М.Васильев үз-үзеңне тотыш фигыльләрен «кемдер кемгә дә булса карата үзен ничек тә булса тота» семантик моделе белән характерлый.1
И.Т.Вепрева, Н.А.Гогулина, О.П.Ждановаларның күмәк хезмәтендә исә, үз-үзеңне тотыш фигыльләре кешенең теге яки бу социаль бәя алган эш-гамәлләрен атыйлар дип әйтелә. 2
И.Г.Галенко фикеренчә, үз-үзеңне тотыш фигыльләренең лексик-семантик төркеме «кешенең үз-үзен тотышы» мәгънәсе эченә берләшкән ике төркемчәдән тора: «1) башкаларга карата аерым эш-гамәл кылу, үз-үзеңне тоту; 2) кешенең үзен тотышында характерының типик сыйфатларын күрсәтүче фигыльләр булу. Бу эш-гамәлләр социаль һәм мораль яктан бәяләнә алалар», дип әйтә.1 

Рус тел белгече О.П.Жданова үз-үзеңне тотыш фигыльләре турында аларның бәяләү сәләтенә, ягъни сүзнең эчендә төрле эш-гамәл һәм эшләнгән эшкә мөнәсәбәт мөмкинлеге булуын  әйтә.2 

Р.К.Иштанова исә, үзенең хезмәтендә татар телендәге үз-үзеңне тотыш фигыльләрен ике төркемчәгә бүлеп өйрәнә: «1) уңай бәяләнгән үз-үзеңне тотыш фигыльләре; 2) тискәре бәя алган үз-үзеңне тотыш фигыльләре.» 3
Татар халык мәкальләрендә бу төр фигыльләр күп түгел. Алар түбәндәгеләр: мактау, талашу, иренү, алдану, кылану, сырлану, киреләү, назлану, кәкитләнү, хурлану, көсәнү, очыну,  күнү, ашыгу, пошыгу. Мәсәлән, Иренмәсәң оста булырсың (554); Шадра йөрәк яндыра, шома хәтер калдыра (8721); Формың белән мактанма, нормың белән мактан (402); Осында ни кыланса – очканда шуны кыланыр (3907); Иртә торган белән иртә өйләнгән алданмас (9495); Казынмаган  казанмас (838); Эшле ашыга, эшсез пошына (734); Өндәвен белсәң, елан да күнә (3870); Арбавын белсәң, кара елан да карышмый (3787); Кичке көнгә инанма (1978); Буең белән мактанма, акылың белән мактан (18124); Иренмәсәң эш була, иренсәң пыш була (898).

Татар халык мәкальләрендә үз-үзеңне тотышны белдерүче 74 фигыль табылды. Шуларның 63е тамыр нигезле. Бу төрдә ясалма фигыльләр - ла // - лә һәм - лан // - лән фигыль ясагыч кушымчалары ярдәмендә ясалган: хурлану, сырлану, киреләнү. Мәсәлән, Яз киреләсә, көздән яман (2135); Сыргалы кыз сырланыр (8495); Кызлар сөйсә, үзе сөйсен, егет сөйсә, назлана (8560); Балага кәкитләнсәң, кәнфит сорар (12242); Тутый аягын күреп хурланды, буен күреп сырланды (4565).

Үз-үзеңне тотыш фигыльләре арасында аналитик фигыльләр дә бар: хәтер калдыру, борын чөю, хур булу. Мәсәлән, Ата баласы хур булмас (12523); Читек аяк талдырмас, матур хәтер калдырмас (8715); Дуңгыз борынын чөяр, тукмак шуны көтәр (6655); Макталган килен туйда хур була (12735). Мисаллардан күренгәнчә, үз-үзеңне тотыш фигыльләренең аналитик төре күбесенчә, «исем +  ярдәмче фигыль» моделенә нигезләнеп ясала. 

Нәтиҗә ясап, шуны әйтергә була: үз-үзеңне тотыш фигыльләре тикшерелгән мәкальләрдә бик аз очрый. Чөнки алар мөнәсәбәт фигыльләре һәм психик халәт фигыльләре белән охшаш. 

7. Яңгыраш фигыльләре.

Яңгыраш фигыльләре үз эченә төрле тавышлар авазлар берләшмәсе аша яңгырашны чагылдыра алалар. Бу төр фигыльләр безне камап алган тирәлектәге күптөрле тавышларны белдерәләр.

Рус телендәге яңгыраш фигыльләрен галим Л.М.Васильев махсус тикшерә. Әлеге галим яңгыраш фигыльләрен өч төркемгә бүлә һәм һәр төркем эчендә төркемчәләргә аера: «1) җансыз предметлар яңгырашын: а) каты әйберләр яңгырашын, б) һава тавышын, в) хәрәкәт итүче сыекча тавышын белдерүче фигыльләр; 2) төрле җан ияләре (кешедән кала) тавышлары яңгырашын: а) йорт хайваннары һәм кыргый җанварлар тавышын, б) кош-корт тавышын, в) барлык башка җан ияләре тавышларын аңлатучы фигыльләр; 3) кеше тавышын: а) аңлаешлы сөйләмне һәм б) аңлаешсыз сөйләмне белдерүче фигыльләр.»1
Р.К.Иштанова үзенең хезмәтендә татар телендәге яңгыраш фигыльләрен югарыда китерелгән классификациягә нигезләнеп тикшерә. 2
Күренекле галим А.А.Юлдашев төрки телләрдәге яңгыраш фигыльләрен күренешне охшатып кабатлау аша белдерүче фигыльләр белән бергә тикшерә. Алар арасындагы аерманы болай күрсәтә: «яңгыраш фигыльләренең нигезендә аваз ияртемнәре яки тавышка охшатып ясалган сүз ята», дип әйтә. 1
Күренекле казах тел белгече Б.Ш.Катембаева яңгыраш фигыльләрен төркемли: «1) кеше тавышын белдерүче фигыльләр; 2) төрле җан ияләре, хайваннар, кош-корт, бөҗәкләр тавышын күрсәтүче фигыльләр; 3) табигать күренешләре тавышын аңлатучы фигыльләр; 4) төрле предмет әйберләр тавышын белдерүче фигыльләр.»2
Казах телендәге яңгыраш фигыльләре шулай ук, К.Ш.Хусаинов тарафыннан өйрәнелә. Әлеге галим яңгыраш фигыльләрен ике төргә бүлеп карый: «1) тавышка охшатып ясалган яңгыраш фигыльләре һәм 2) символик мәгънә белдерүче яңгыраш фигыльләре.»3
Кыргыз телендәге яңгыраш фигыльләрен өйрәнүгә С.Кудайбергенов зур өлеш кертә һәм аларны классификацияли: «1) төрле хайван, җанвар һәм  җәнлек тавышларының яңгырашын белдерүче фигыльләр; 2) кыргый һәм йорт кош-кортларының тавышларын аңлатучы фигыльләр; 3) төрле бөҗәкләрнең безелдәвен күрсәтүче фигыльләр; 4) кеше чыгарган тавышларны охшатып тасвирлаучы фигыльләр һәм 5) җансыз предметлар яңгырашын белдерүче фигыльләр»гә бүлеп карый.4
Тикшерелгән мәкальләрдә яңгыраш фигыльләре күп түгел. Без, яңгыраш фигыльләрен өч төргә аерып тикшердек: 1) җансыз әйберләр тавышын белдерүче фигыльләр; 2) тереклек (кешедән кала) тавышларын аңлатучы яңгыраш  фигыльләре; 3) кеше тавышының яңгырашын күрсүтүче фигыльләр.

7.1. Җансыз әйберләр тавышын белдерүче яңгыраш фигыльләре.

Бу төр фигыльләргә караган бары тик бер генә мисал табылды: Бирелгән кыз килсә, өйдә бөтен савыт-саба шалтырый (9917). 

7.2.
Тереклек (кешедән кала) тавышларын аңлатучы фигыльләр.

Татар халык мәкальләреннән тупланган бу төр фигыльләр яңгыраш фигыльләре арасында бик актив. Алар түбәндәгеләр: сайрау, улау, өрү, кычкыру, кытаклау, мөгерәү, мыраулау, бакыру, ырылдау, кытнау. Мәсәлән, Һәр кош-корт үз тавышы белән сайрый (3921); Авыл эте авылына таба өрә (4903); Бер курыккан эт өч көн улар (4932); Саескан үз башына кычкырыр (4194); Кысыр тавык күп кытаклый (4466); Аксак сарык төштән соң бакырыр (6531); Койрыгына бассаң, тычкан да чыелдый (5372); Бия кешнәмәсә, айгыр сикерми (5665); Былбыл булып карга сайрамас (4080); Күкәй салмаган тавык кытнамый (4470); Эткә сөяк бирсәң, шыңшымас (5068).

Татар халык мәкальләрендә тереклек тавышларын белдерүче 58 фигыль күзәтелде. Бу фигыльләрнең күбесе тамыр нигезле. Мәсәлән, Кайчагында тавык та әтәч булып кычкыра (4449); Картайган эт юкка өрми (4959); Сандугач үз җирендә сайрый (4044); Кысыр сарык күп бакырыр (6564). Бу төрдә ясалма фигыльләр күп түгел. Алар барысыда –ла // -лә фигыль ясагыч кушымчасы ярдәмендә ясалган: чырлау, мыраулау, улау, кытаклау. Мәсәлән, Туксансыз тургай чырламас (3977); Эт уласа, яманлыкка юра (5188); Эт кешегә өрә, мачы шуңа мыраулый (5359); Кысыр тавык күп кытаклый (4466). Тереклек тавышларын белдерүче аналитик төзелмәләр мәкальләрдә күзәтелмәде. 

7.3. Кеше тавышының яңгырашын күрсәтүче фигыльләр.

Татар халык мәкальләрендә кеше тавышын белдерүче фигыльләр күп түгел. Барлыгы 8 фигыль табылды: сызгыру, кычкыру, ыңгырашу, шаулау, сайрашу. Мәсәлән, Сабанда сайрашмасаң, ындырда ыңгырашырсың (7096); Былтыр кысканга быел кычкырмыйлар (2238); Тауга кычкырма, тавышың кире кайтыр (2387); Авырмаган ыңгырашмый (19718); Саңгырауга сызгырма (20126).

Шулай итеп, яңгыраш фигыльләре тикшерелгән мәкальләрдә күп түгел. Алар күбесе аваз ияртемнәреннән ясалган. Бу төр фигыльләр үзләренең экспрессив, эмоциональ бизәккә ия булулары белән аерылып торалар. Яңгыраш фигыльләренең мәгънәсе контекстка нык бәйле булуын да әйтеп үтәргә кирәк. 

8. Сөйләм фигыльләре.

Сөйләм фигыльләре тикшергәндә, аларны яңгыраш фигыльләреннән аера белергә кирәк.  Сөйләм фигыльләре, яңгыраш фигыльләреннән аермалы буларак, сөйләү барышында үзара бәйләнеш, аралашуны таләп итә. Ягъни сөйләүченең сөйләме тыңлаучыга юнәлдерелгән булу һәм аның нинди дә булса фикерне әйтеп белдерүен күздә тота. Яңгыраш фигыльләре исә кешенең билгеле бер тавышны белдерә алырга сәләтле булуын гына күрсәтә. Сөйләмнең коммуникатив ягы хәбәр итүченең һәм адресатның аралашу эшчәнлегеннән тора. 

Сөйләм фигыльләрен Л.М.Васильев, Н.К.Дмитриев, Н.З.Гаджиева, А.А.Коклянова кебек галимнәр тикшеренү объекты итеп алалар. 

Күренекле рус лингвисты Л.М.Васильев сөйләм фигыльләрен алты төркемгә: «1) сөйләмнең тышкы (акустик-физиологик һәм график) ягын белдерүче фигыльләр; 2) нинди дә булса фикерне әйтү яки язу ярдәмендә аңлатучы фигыльләр; 3) сөйләмнең коммуникатив ягын күрсәтүче фигыльләр; 4) сөйләшү процессында барлыкка килгән (тыңлаучы һәм сөйләүче арасындагы) үзара бәйләнешне аңлатучы фигыльләр; 5) нинди дә булса теләкне әйтү яки язу процессында белдерүче фигыльләр; 6) эмоциональ мөнәсәбәт һәм бәяләүне әйтү яки язу ярдәмендә күрсәтүче фигыльләр»гә бүлә.1 Шул ук галим үзенең башка хезмәтендә сөйләм фигыльләренең атау функциясенә игътибар итә: «Сөйләм процессы бик катлаулы денотат. Ул түбәндәге факторларны: 1) сөйләүче, 2) тыңлаучы, 3) әйтү яки язу процессы, 4) уй-фикер белдерү процессы, 5) аралашу процессы, 6) сөйләм эчтәлеген һәм 7) сөйләм объекты яки процессының сыйфатламасын белдерүне күздә тота»,  дип яза. 1
Н.К.Дмитриев төрки телләрдәге сөйләм фигыльләрен ике зур төркемгә аерып карый: «1) сөйләү процессын белдерүче фигыльләр; 2) аерым бер репликаны әйтеп бирүне күздә тотучы фигыльләр.»2 

Төрки тел белгечләре Н.З.Гаджиева һәм А.А.Коклянова үзләренең  күмәк хезмәтендә сөйләм фигыльләрен ике төргә бүлеп карыйлар: «1) гомуми мәгънәле сөйләм фигыльләре; 2) дифференциаль мәгънәле сөйләм фигыльләре.»3
Сөйләм фигыльләре телнең аралашу һәм эмоциональ бәяләү ягын билгелилиләр. Эш барышында табылган сөйләм фигыльләре күп түгел. Бу – аларның үзенчәлегенә бәйле, чөнки мондый фигыльләр сөйләүгә генә бәйле тар мәгънәдә киләләр. Аларның функциясе шул ук сөйләү, кушу һәм җавап бирүгә кайтып кала. Ләкин синонимнар ярдәмендә бу төркем фигыльләре киңәя төшә.

Татар халык мәкальләрендә түбәндәге сөйләм фигыльләре табылды: сөйләү, әйтү, әйттерү, тыңлау, чакыру, кушу, сүктерү, тапшыру. Мәсәлән, Явыз бала атасын сүктерер (12461); Авызың белән тыңлама (17848); Бытбылдык үз атын үзе чакыра (3953); Күндәм кабат әйттермәс (840); Еланны үтерергә дошманыңа куш (3817); Кәҗәне каравылларга бүрегә тапшырма (6634); Якындагын ерактан барып сора (1723); Егетнең төсен әйтмә, эшен әйт (64); Әдәм сөйләшер, хайван ялашыр (6912). Бу төр фигыльләрдә төзелеше ягыннан ясалма фигыльләр табылмады.

Сөйләм фигыльләрен ясауда төрле конструкцияләр дә катнаша, ләкин алар күп түгел: әйтеп тор, җавап бир, тыңлата ал-, киңәш ит. Мәсәлән, Әйтмәсен кеше, әйтеп торсын эше (828); Урманга ни дип кычкырсаң, ул да шулай җавап бирер (3110); Анасын тыңламаган кызны тыңлаталмассың (8938); Эш белгәнгә киңәш ит (159).

9. Фикерләү фигыльләре.

Фикерләү эшчәнлеге процессы кеше өчен генә характерлы булуы белән аерылып тора. Фикерләү – сөйләм белән тыгыз бәйләнештә торган танып-белү эшчәнлеге, чөнки абстракт фикерләү – сүз ярдәмендә фикер йөртү ул. Бу төр фигыльләр фикерләү эшчәнлеге белән бәйле булган төшенчәләрне белдерәләр.

Фикерләү фигыльләрен Т.А.Кильдибекова, Л.М.Васильев, Н.К.Дмитриев кебек галимнәр өйрәнә. Рус тел белгече Т.А.Кильдибекова фикерләү фигыльләрен халәт фигыльәренең интеллектуаль эшчәнлек белдерүче төркемчәсенә кертеп карый.1
Л.М.Васильев исә, рус телендәге бу төр фигыльләрне психик эшчәнлекне аңлатучы фигыльләрнең өч төренә: «1) фикерләү фигыльләрен белдерүче, 2) белү фигыльләрен аңлаьтучы; 3) хәтерләү фигыльләрен күрсәтүче фигыльләр»гә кертеп карый.2
Н.К.Дмитриев исә, төрки телләрдәге фикерләү фигыльләрен сиземләү фигыльәре белән бергә «логик-психологик төркем эчендә өйрәнә. Фикерләү фигыльләре бу төркемнең логик төренә карый», дип әйтә.3
Фикерләү фигыльләре уйлау процессында барлыкка килә торган эш-хәлне яки нәтиҗәне белдерәләр. Фикерләү фигыльләре татар халык мәкальләрендә күп түгел: сану, белү, саналу, уйлау, беленү, белдерү, тану, ялгышу. Мәсәлән, Ихлас сөйгән ярлар барын югын уйламый (9030); Чебешне көзен саныйлар (4530); Иртә өйләнгән ялгышмас (9494); Хатыныңны сөйгәнеңне үзенә белдермә (10821); Атны иясе таныр, баланы анасы таныр (11552); Серкә үзен бал санар (15000); Ай тулганын белмәс, егет булганын белмәс (8327). 

Татар халык мәкальләрендә 220 фикерләү фигыле күзәтелде. Бу төр фигыльләрнең күбесе тамыр нигезле: белү,  белдерү, санау, тану, беленү, ялгышу. Ясалма фигыльләр бу төрдә -ла // - лә фигыль ясагыч кушымчасы ярдәмендә ясалган: уйла. Мәсәлән, Кышның ямен яз уйла (2194); Күккә карап җирне уйла (1813); Эшең эш булсын дисәң, әҗерен уйлама (1264); Һәркем үз кирәген уйлый (1790). Мисаллардан күренгәнчә, татар халык мәкальләрендәге фикерләү фигыльләренең ясалма төре бер генә төрле тамырга ялганып ясалган.

Шулай ук, фикерләү фигыльләрен төрле аналитик төзелмәләр белән дә бирергә була: уйлап куй, белеп бул - , бетерә бел, башлый бел, эшли бел, мышный бел. Мәсәлән, Иртәгәге эшеңне бүген уйлап куй (135); Карап кына белеп булса, эт кассап булыр иде (421); Башлый белсәң, бетерә бел (212); Ялкау бер эш эшли белә, чалкан ятып мышный белә (947). 

Нәтиҗә ясап, шуны әйтергә була: фикерләү фигыльләре сан ягыннан күп түгел, ләкин бу төркемгә караган фигыльләр өчен контексттан чыгып, өстәмә мәгънәләр белдерә алу хас. Фикерләү фигыльләре эш-гамәл фигыльләренә бик якын торалар. Ләкин бу очракта сүз, баш миенең төрле эшчәнлеге ягъни фикер йөртү һәм игътибарга алу турында бара. 

10.Сиземләү фигыльләре.

Тирә-юнь, дөнья, галәм турындагы мәгълүматларны кеше үзенең сиземләү органнары эшчәнлеге нәтиҗәсендә ала. Дөньяны танып белү процессы күрү, ишетү, сизү органнары ярдәмендә бара. Фикерләү фигыльләреннән аермалы буларак, бу төр фигыльләр кеше өчен генә түгел, ә бәлки барлык җан ияләре өчен дә характерлы. Сиземләү фигыльләре өчен объектив дөньяның тәэсире нәтиҗәсендә барлыкка килгән сизү-тоюларны сөйләмдә белдерү хас. 

Бу төр фигыльләр А.А.Юлдашев һәм Л.М.Васильев кебек галимнәр тарафыннан тикшерелгән. 

Төрки телләрдәге сиземләү фигыльләрен А.А.Юлдашев ике төркемгә бүлеп карый: «1) гомуми сыйфатларны белдерүче сиземләү фигыльләре; 2) үзенчәлекле төзелешне таләп итүче сиземләү фигыльләре.» Икенче төркемгә исә, сиземләү фигыльләре буларак, без тикшергән психик халәт фигыльләрен кертә.1
Күренкле рус лингвисты Л.М.Васильев сиземләү фигыльләре  турында: «күрү, ишетү, ис сизү һә капшап сизүне белдерүче билгеле бер тою органы эшчәнлеге ярдәмендә сиземләүне белдерәләр», дип әйтә.2
Сиземләү фигыльләренә тою органнары белән кабул итүне белдерүче фигыльләр керә. Тикшерелгән мәкальләрдә мондый фигыльләр күп түгел: күрү, ишетү, карау, багу, сизү, тою, күренү, тату, сизелү. Мәсәлән, Бакма асылына, бак нәселенә (13130); Чабышкы сабан туен алдан сизә (6048); Яхшы атның тешен карама (6163); Дуңгызның күзе тездән югары күрмәс (6683); Кояшның кадере баегач сизелә (1849); Кеше ашының тозын татыма (16433); Озын колак алдан ишетер (17911); Йоклаган саен ботка күренми (15255). 

Татар халык мәкальләрендә 290 сиземләү фигыле табылды. Бу төрдә ясалма фигыльләр табылмады. Сиземләү фигыльләре төрле аналитик конструкцияләр төзүдә дә катнаша. Мәсәлән, Эшнең башында ахырына күз җитсен (163); Ай күренгәндә йолдыз күреп булмас (1928);  Миңа гына карап торма, бәрәннәргә дә кара (8859); Ай үзеңә карап торгач, йолдызлары ни пачум (1937).

11. Күренешне охшатып кабатлау аша аңлатучы фигыльләр. 

Күренешне охшатып кабатлау аша белдерүче фигыльләр нинди дә булса предметның төрле эш-гамәл, тышкы форма һәм башка билгеләр тәэсире нәтиҗәсендә барлыкка килгән күренешләрне сөйләмдә гәүдәләндереп күрсәтәләр. Бу төр фигыльләр кшенең күрү эшчәнлеге нәтиҗәсендә реаль образларны фотога төшергән сыман аңга алып, барлыкка килгән тәэсирләрне яңадан тудырып, абстракт формада да белдерәләр. Бу яклары белән күренешне охшатып кабатлау аша аңлатучы фигыльләр яңгыраш фигыльләренә бик якын тора. Ләкин яңгыраш фигыльләре күреншне охшатып кабатлау аша аңлатучы фигыльләрдән аермалы буларак, үзләре охшатып кабатлаган тавышларны, ишетү һәм сөйләү процессында барлыкка китерәләр.

Күренешне охшатып кабатлау аша белдерүче фигыльләрне төрки тел белгечләре А.А.Юлдашев һәм Б.Ш.Катембаева кебек галимнәр тикшерә. 

А.А.Юлдашев төрки телләрдәге күренешне охшатып кабатлау аша белдерүче фигыльләрнең яңгыраш фигыльләреннән аермасын күрсәтә: «Әлеге төр сүзләр яңгыраш фигыльләреннән нинди дә булса эш-гамәл,  процес нәтиҗәсендә килеп чыккан тәэсир яки образны белдерүләре белән аерылалар.»1
Казах телендәге күренешне охшатып кабатлау аша аңлатучы фигыльләрне Б.Ш.Катембаева тикшерә. Бу төр фигыльләрне әлеге галимә ике төркемгә бүлеп карый: «1) предметларның хәрәкәте, эшчәнлеге турында образлы күзаллау барлыкка китерүче фигыльләр; 2) предметның тышкы халәтен образлы итеп күз алдына китерүне белдерүче фигыльләр.» 2
Татар телендәге бу төр фигыльләрне Р.К.Иштанова үзенең хезмәтендә өч төргә аерып тикшерә: «1) яктылык тәэсире нәтиҗәсен белдерүче фигыльләр; 2) тышкы кыяфәт үзгәрүне күрсәтүче фигыльләр; 3) хәрәкәтләнү нәтиҗәсендә барлыкка килгән үзгәрешләрне аңлатучы фигыльләр.» 1
Күренешне охшатып кабатлау аша беледерүче фигыльләр дигәндә кешенең җанлы һәм җансыз әйберләрне күреп, образлы итеп кабул итүен күрсәтүче фигыльләр күздә тотыла. Мондый фигыльләр тикшерелгән мәкальләрдә иң аз табылган фигыльләр булып торалар. Алар түбәндәгеләр: ялтырау , ялтырату,  ләпелдәү, тапылдау, ялт итү, чапылдау, уйнаклау, калтырау, шапылдау. Мәсәлән, Буйдакның күзе уйнаклар (10118); Эшләгән тимер ялт итәр, эшләмәгән тут басар (2539); Алтын саз төбендә дә ялтырый (2492); Усак җилсез дә калтырый (3252); Алтын юкта җиз дә ныграк ялтырый (2502); Зыянчы песи күзен елтыратыр (5316); Сөймәгән кешең ашамый – чапылдый, атламый – тапылдый (9269); Табаның тапылдамаса, авызың шапылдамый (1332). Бу төрдә ясалма фигыльләр табылмады. Күренешне охшатып кабатлау аша белдерүче фигыльләр төрле  аналитик төзелмәләр ясауда катнашалар. Мәсәлән, Аягың ләпелдәп торса, авызың чәпелдәп торыр (1299); Эшләгән тимер ялт итәр, эшләмәгән тут басар (2539). 

Күренешне охшатып кабатлау аша аңлатучы фигыльләр өчен эмоциональ һәм стилистик бизәлгәнлек хас. Әлеге фигыльләр кинәт барлыкка килгән хәрәкәтне гәүдәләндерүче күренешне образлы итеп тасвирлыйлар. 

ЙОМГАК.

Хәзерге тел белемендә тел, кеше тарафыннан танып беленгән күренешләр, реаль чынбарлык гомумиләштерелеп бирелүенә нигезләнә. Бу яктан фигыль күп гасырлар дәвамында кеше тарафыннан җыйналган тәҗрибәне белдерүче тел берәмлеге ролеР

н үти. Шулай ук фигыль өчен төрле лексик-семантик билгеләрне: эш-гамәл, процесс, халәт, хәрәкәт һәм башкаларны атый алу характерлы. Фигыльләрне, сүз төркеме буларак, аерып чыгару семантик принципка таянып башкарыла. Чөнки фигыльләр мәгънә белдерү ягыннан барлык кешелек дөньясының күпьяклы эшчәнлек даирәсен үз эчләренә туплыйлар һәм гомумиләштереп аңлаталар. 

Фигыльләрне төркемләгәндә без, аларның төп, номинатив мәгънәләренә таянып төркемләдек. Ләкин шулай да, фигыльләрнең күпмәгънәлелеге һәм күптөрле функцияләрне башкара алу мөмкинлекләре аркасында еш кына бер үк фигыль берничә төркем эчендә каралырга тиеш булды. 

Диплом эше барышында, без, түбәндәге нәтиҗәләргә килдек: 

1. Татар халык мәкальләрендәге фигыль лексикасында төп урынны, әлеге сүз төркеменең оештыручы үзәге буларак, эш-гамәл фигыльләре алып тора. Бу төр фигыльләр күбесенчә, сөйләмдә кешелек дөньясының күпкырлы эшчәнлеген белдерәләр. Алар башкаручы эшчәнлегенң актив булуы һәм объектка юнәлдерелгәнлеген күздә тоталар. Эш-гамәл фигыльләре өчен шулай ук нәтиҗәлелек хас.  

Мондый фигыльләрнең күбесе тамыр нигезле. Мәсәлән: себерү, сибү, тагу, кадау, юу, киптерү, үлчәү, кию, имезү, ашау, ялау, йоту, кисү, сындыру, ишү, асрау, ныгыту, җыю, ташу, салу, туену, суыру, яру, вату, җимерү, игү, утырту, сөрү, сугу, ямау, өзү, сату, бөгү, бору, җиңү, бетерү, түләү, тыю, булышу, кузгату һәм башкалар.

Эш-гамәл фигыльләре аналитик фигыльләр ясауда катнаша. Татар халык мәкальләрендә түбәндәге аналитик фигыльләр очрады: тота ал-, бетерә ал-, эшли ал-, яндыра  ал-, вата ал-, атып бул-, ябып бул-, сугып бул-, уа тор-, сугып кал-, файдаланып кал-, атып кал-, ялап кал-, кабул ит, коеп кал- һәм башкалар. 

Ясалма фигыльләр бу төрдә -ла // -лә, -лан // -лән, -лаш // -ләш, -кар // -кәр фигыль ясагыч кушымчалары ярдәмендә ясалган: башлау, эшләү, әзерләү, киртәләү, сукалау, сатулашу, коткару, ташлану, саклау, ташлау, тешләү, майлау, файдалану һәм башкалар.

Конкрет эш-гамәл фигыльләре өчен башкарылган эш-гамәлнең конкретлыгы хас. Кайбер эш-гамәлләр реаль объектлар белән бәйләнмәгән, шулай да алар нинди дә булса нәтиҗәгә китерәләр. Бу – абстракт эш гамәлләрне аңлатучы фигыльләр өчен характерлы булып тора. 

2. Хәрәкәт итү – реаль чынбарлыкта булган хәл һәм күренешләргә карата белдерелгән карашларның мөһим бер төре булып тора. Объектив дөньяның барлык предмет - күренешләре дә диярлек хәрәкәтләнергә сәләтле. Аларның кайсыберләре үзлектән хәрәкәтләнә алса, икенчеләре исә, актив башкаручы ярдәмендә хәрәкәт итәләр. Хәрәкәт итү фигыльләрен башка төркемгә караган фигыльләрдән аерырга ярдәм иткән төп билге булып, аларның юнәлдерелгән булуы тора. Еш кына бу төр фигыльләр парлы булалар, чөнки бер якка таба хәрәкәт итү киредән әйләнеп кайту мөмкинлеген күздә тота. Мәсәлән: килү – китү, керү – чыгу, менү – төшү, бару – кайту һәм башкалар. 

Татар халык мәкальләрендәге хәрәкәт фигыльләрен без, ике төргә бүлеп карадык: 1) хәрәкәт итү юнәлешен белдерүче фигыльләр; 2) хәрәкәт итү рәвешен аңлатучы фигыльләр. Беренче төркемгә хәрәкәт итүнең башлангыч ноктасын яки юнәлгәнлеген яки хәрәкәт итүнең соңгы ноктасын күрсәтүче фигыльләр керә. Икенче төргә исә, хәрәкәт итүнең ни рәвешле яки нәрсә ярдәмендә башкарылуын белдерүче фигыльләр карый. 

Татар халык мәкальләрендә хәрәкәт фигыльләре күп очрый. Аларның күбесе тамыр нигезле: бару, кайту, йөрү, килү, китү, бату, калу, җитү, чуму, менү, керү, төшү, үтү, кичү, гизү, йөзү, очу, шуу, басу, куну, узу, тору, яту, утыру, чабу, агу, тибрәнү, селкенү, сөртенү, аву, егылу, абыну һәм башкалар.

Хәрәкәт юнәлешен күрсәтүче  фигыльләр арасында ясалма фигыльләр табылмады. Хәрәкәт рәвешен белдерүче фигыльләр арасында –лан // -лән фигыль ясагыч кушымчасы ярдәмендә ясалган бер генә очрады: атлан, атланмас, атлану, атланыр, атланса, атланма. Хәрәкәт фигыльләре ярдәмендә ясалган аналитик төзелмәләр дә мәкальләрдә күзәтелде: ятып тор-, сикереп тор-, селкенеп тор-, җилкенеп тор-, чыгып бул-, килеп тор-, менеп бул-, сикерә ал-, тора ал-, ята ал-, егылып  төш, утырып бар һәм башкалар. 

3. Процесс фигыльләре тикшерелгән мәкальләрдә иң күп кулланылган фигыльләрнең берсе. Бу төркемгә караган фигыльләрнең төп билгесе - тирә-юньдә барган процессларны, төрле предмет-күренешләрнең үсеш үзгәрешен белдерү. Татар халык мәкльләрендәге процесс фигыльләрен өч төргә бүлеп карадык: 1) конкрет процессларны белдерүче фигыльләр; 2) абстракт процессларны аңлатучы фигыльләр; 3) табигать күренешләрен күрсәтүче фигыльләр. Беренче төргә төрле сәбәп һәм нәтиҗәләр аркасында барлыкка килгән реаль чынбарлыктагы конкрет әйберләр эчендә барган процессларны белдерүче фигыльләр карый. Икенче төргә төрле абстракт ягъни конкрет булмаган процессларны аңлатучы фигыльләр керә. Өченче төргә табигать күренешләрен үсеш-үзгәрештә, динамикада күрсәткән фигыльләрне кертеп карадык. 

Тикшерелгән мәкальләрдәге процесс фигыльләре күбесенчә тамыр нигезле: пешү, кайнау, яну, өтелү, кору, тую, үсү, бетү, черү, үлү, сасу, җыелу, арту, ябышу, өзелү, эрү, көлү, ою, сытылу, өлгерү, ирешү, омтылу, котылу, баю, яшәү, бату, яву, тетрәү, аязу суыту, кату, яшьнәү һәм башкалар. 

Бу төркемдә ясалма фигыльләр - ла // -лә, -лан // -лән, -ар // -әр // -р, -ай // -әй фигыль ясагыч кушымчалары ярдәмендә ясалган: шомару, мүкләнү, саклану, яклау, картаю, исләнү, төтенләнү, агару, җетерү, яктыру, саклау һәм башкалар.

Мәкальләрдә процесс фигыльләре катнашындагы аналитик төзелмәләр дә актив очравы билгеле булды: сылый ал-, ялгап бул-, сырып ал-, бөреп ал-, буш кал-, яшен сугу, таң ату, кырау тию, яшен яшьнәү һәмбашкалар.

Татар халык мәкальләрендә халәт фигыльләре актив түгел. Бу очракта сүз эш-гамәлнең субъект эчендә чикләнгән булуы турында бара. Бу төр фигыльләр субъектның эчендә барган үзгәрешләрне тасвирлыйлар һәм субъектлы фигыльләр рәтенә кертеп каралалар. Халәт фигыльләре төрле җан ияләренең халәтен генә белдерә алалар. Бу төркем фигыльләрне без, ике төргә бүлеп карадык: 1) физиологик халәтне белдерүче фигыльләр; 2) психик халәтне аңлатучы фигыльләр. Беренче төргә субъектның физик халәтен яки аның яхшыру-начарлануга таба үзгәрүен белдерүче фигыльләр керә. Икенче төргә исә, кешенең эчке дөньясын тасвиралаучы фигыльләр карый. 

Татар халык мәкальләрендәге халәт фигыльләренең күбесе тамыр нигезле: йоклау, авыру, ару, уяну, кычыту, курку, өркү, үкенү, сагыну, түзү, тилмерү, бизү, аксау һәм башкалар. 

Бу төркемгә караган фигыльләр арасында ясалма фигыльләр дә очрады: үпкәләү, кайгыру, тизәкләү, терелү һәм башкалар. Ясалма фигыльләр бу төркемдә -ла // -лә, -р фигыль ясагыч кушымчалары ярдәмендә ясалган.

Халәт фигыльләре арасында түбәндәге аналитик төзелмәләр күзәтелде: корсакка уз, томау төш-, эч пошу һәм башкалар.

5. Татар халык мәкальләрендә реаль чынбарлыының объектларына карата субъектның мөнәсәбәтен белдергән фигыльләр үзенә бер төрле төркем эчендә карала. Бу төр фигыльләр субъектлы фигыльләр рәтенә кертелә. Мөнәсәбәт фигыльләрен аеруда ярдәм иткән төп билге булып, аларның объектка юнәлдерелгән булуы тора. Шулай ук, мондый юнәлдерелгәнлек уңай яки тискәре мөнәсәбәтләрне белдерә ала. Татар халык мәкальләрендә мөнәсәбәт фигыльләре сан ягыннан соңгылардан түгел. Аларның күбесе тамыр нигезле фигыльләр: ярату, кызыгу, сөю, мактау, ошау, көнләшү, алдау, һәм башкалар. Мәкальләрдә -ла // -лә, -лан // -лән фигыль ясагыч кушымчалары ярдәмендә ясалган мөнәсәбәт фигыльләре дә очрады: хурлау, яманлау, ачулану һәм башкалар.

Мөнәсәбәт фигыльләре арасында аналитик фигыльләр дә бар: хөкем итү, баш ию, хөрмәт итү. 

6. Татар халык мәкальләреннән тупланган үз-үзеңне тотыш фигыльләре күп түгел. Бу төр фигыльләр кеше эшчәнлегенең бер ягын гына: башка кешеләр тарафыннан төрлечә бәяләнгән, кешенең эчке халәтенең тышкы чагылышын күрсәтәләр. Үз-үзеңне тотыш фигыльләренең 90% тамыр нигезле фигыльләр: мактану, кылану, иренү, алдану, котырыну һәм башкалар. Бу төрнең ясалма фигыльләре - ла // -лә, -лаш // -ләш, -лан // -лән фигыль ясагыч кушымчалары ярдәмендә ясалган: үчекләү, киреләү, киреләнү, сырлану, сырпалану, үчлүштерү, кәкитләнү һәм башкалар. 

7. Татар халык мәкальләрендә яңгыраш фигыльләре бик аз күзәтелде. Безнеңчә, бу аларның күбрәк матур әдәбият теле өчен характерлы булуларыннан килә. Бу төр фигыльләр кешелек дөньясында булган күп төрле тавышларны авазлар берләшмәсе ярдәмендә белдерәләр.

Эш барышында без яңгыраш фигыльләрен өч төргә аердык: 1) җансыз предметлар яңгырашын белдерүче фигыльләр; 2) төрле җан ияләре (кешедән кала) тавышларын аңлатучы фигыльләр; 3) кеше тавышын күрсәтүче фигыльләр. Бу төр фигыльләр белдергән тавышларны төркемләгәндә аларның мәгънәләре контекстка нык бәйләнгән булуы берникадәр авырлыклар тудырды. Гомумән,  яңгыраш фигыльләре мәкальләр табигатенә туры килми дип әйтсәк тә була. 

Яңгыраш фигыльләре күбесенчә тамыр нигезле: сайрау, өрү, кытнау, кешнәү, кычкыру, мөгрәү, шалтырау, бакыру, ыңгырашу һәм башкалар.  Мәкальләрдә күзәтелгән яңгыраш фигыльләре -ла // -лә фигыль ясагыч кушымчалары ярдәмендә ясала алуы билгеле булды. Бу төр фигыльләр, күбесенчә, аваз ияртмнәреннән ясалган: кытаклау, мыраулау, улау, шаулау. Татар халык мәкальләрендә аналитик яңгыраш фигыльләре табылмады. 

8. Сөйләм фигыльләре, яңгыраш фигыльләреннән аермалы буларак, сөйләүченең сөйләме тыңлаучыга юнәлдерелгән булуны һәм аның нинди дә булса фикерне әйтеп белдерүен күздә тота. Мәкальләрдә бу төр фигыльләр актив түгел. Бу – аларның үзенчәлегенә бәйле, чөнки мондый фигыльләр сөйләүгә генә бәйле тар мәгънәдә киләләр. Ләкин синонимнар ярдәмендә бу төркем фигыльләре мәгънә ягыннан киңәя төшә.

Тикшерелгән фигыльләрнең күбесе тамыр нигезле: сорау, кушу, тапшыру, чакыру, әйтү, сөйләү, әйттерү, сөйләшү, дию һәм башкалар.  Бу төр фигыльләр арасында аналитик төзелмәләр дә очрады: җавап бир, тәсбих әйт, сөйләп күрсәт.

9. Татар халык мәкальләреннән тупланган фигыльләрнең үзенчәлекле бер төре булып фикерләү фигыльләре тора. Фикерләү фигыльләре уйлау процессында барлыкка килгән эш-хәлне яки нәтиҗәне белдерәләр. Фикерләү фигыльләре эш-гамәл фигыльләреннән аермалы буларак, баш мие эшчәнлеген ягъни фикер йөртү, игътибарга алуны күздә тоталар. Фикерләү эшчәнлеге процессы кеше өчен генә характерлы булуы белән аерылып тора. Фикерләү фигыльләре күбесенчә тамыр нигезле: санау, белү, саналу, табу, тану, беленү, ялгышу һәм башкалар. 

Мәкальләрдәге бу төргә караучы ясалма фигыльләр -ла // -лә кушымчасы ярдәмендә ясалган: уйла. Шулай итеп, тикшерелгән мәкальләрдә ясалма фикерләү фигыльләреннән бер генә «уйла» фигыле табылды. Бңезнеңчә, бу аның халык теленә мөмкин кадәр якын булуларыннан килә. Шуңа күрә, халык авыз иҗаты әсәре булган мәкальләрдә әлеге ясалма фигыль генә кулланыла. Фикерләү фигыльләре арасында аналитик төзелмәләр дә күзәтелде: уйлап куй, киңәш ит, акыл бир, белеп бул- һәм башкалар. 

10. Тирә-юнь, дөнья, галәм турында мәгълүматны кеше үзенең сиземләү органнары эшчәнлеге нәтиҗәсендә ала. Бу төр фигыльләре кеше өчен генә түгел, ә бәлки барлык җан ияләре өчен дә характерлы. Татар халык мәкальләрендә си земләү фигыльләре күп түгел. Аларга объектив дөньяның тәэсире нәтиҗәсендә барлыкка килгән төрле сизү-тоюларны сөйләмдә белдерү хас. 

Бу төр фигыльләр күбесенчә тамыр нигезле: күрү, карау, багу, сизү, күренү, ишетү һәм башкалар. Ясалма сиземләү фигыльләре мәкальләрдә очрамады. Тикшерелгән мәкальләрдән бу төр фигыльләргә караучы аналитик төзелмәләр бар: карап тор, күреп бул-, күз җитү. 

11. Күренешне охшатып кабатлау аша белдерүче фигыльләр мәкальләрдә иң аз очраган фигыльләр булды. Бу аларның эмоциональ-экспрессив һәм стилисти бизәлгән булуларыннан килә. Әлеге фигыльләр кинәт барлыкка килгән хәрәкәтне гәүдәләндергән күренешне образлы итеп тасвирлыйлар. 

Татар халык мәкальләрендә күренешне охшатып кабатлау аша аңлатучы фигыльләр аз күзәтелделәр: ялтырау, уйнаклау, елтырату, кыймылдау, шапылдау, чапылдау, лепелдәү. Күренешне охшатып кабатлау аша белдерүче фигыльләр арасында тор- ярдәмче  фигыле ярдәмендә ясалган аналитик төзелмәләр бар: җемелдәп тор,  чәпелдәп тор, ләпелдәп тор. 

12. Диплом эшебез татар халык мәкальләрендә кулланылган фигыльләрнең мәгънәләрен ачыклауга юнәлдерелде. Эш барышында бер үк фигыльнең берничә төркемгә туры килергә мөмкин булуы күзәтелде һәм кайбер фигыльләрнең мәгънәләрен контекстка нисбәтле генә билгеләп булды. Безнеңчә, бу - мәкальләрнең теленә бәйле, чөнки мәкальләр өчен читләтеп әйтү характерлы булып тора. 

Шулай ук, мәкальләрдә гади сөйләм теле өчен хас булган фигыльләрнең актив кулланылуы ачыкланды. Безнеңчә, бу – мәкальләрнең халык тарафыннан иҗат ителгән булуына бәйле.

